Монгол Улсын Их Хурлын 2005 оны намрын ээлжит чуулганы нээлтийн ажиллагаа 10 дугаар сарын 03-ны (Даваа гариг) өдрийн 10 цаг 10 минутад Улсын Их Хурлын дарга Ц.Нямдорж нээж гишүүдийн ирц, хэлэлцэх асуудлын дарааллыг танилцуулав.

Нээлтийн ажиллагаанд ирвэл зохих 76 гишүүнээс          гишүүн ирж,         хувийн ирцтэй байв.


Чөлөөтэй: -М.Энхсайхан, Н.Энхболд, Сү.Батболд, Д.Бат-Эрдэнэ, М.Сономпил, Л.Гүндалай, Н.Батбаяр, Б.Эрдэнэсүрэн

Өвчтэй: -

Тасалсан: -


Улсын Их Хурлын дарга Ц.Нямдорж товч үг хэлж, УИХ-ын 2005 оны намрын ээлжит чуулганы ажиллагаа нээснийг мэдэгдэхэд танхимд төрийн дуулал эгшиглэж, нээлтийн ажиллагаанд оролцогсод суудлаасаа босч хүндэтгэл үзүүллээ.


Намрын чуулганы нээлтийн ажиллагаанд Монгол Улсын Ерөнхийлөгч Н.Энхбаяр, Монгол Улсын Ерөнхий сайд Ц.Элбэгдорж болон урилгаар оролцсон Засгийн газрын гишүүд, яам, агентлагийн дарга нар, Гадаад орнуудаас Монгол Улсад суугаа дипломат төлөөлөгчийн газрын тэргүүнүүд, хэвлэл мэдээллийн ажилтнууд ирсэн байлаа.


Танхимын голын ширээнд Улсын Их Хурлын Тамгын газрын Ерөнхий нарийн бичгийн дарга Н.Лувсанжав, Тамгын газрын нэгдүгээр нарийн бичгийн дарга Ж.Нарантуяа, нарийн бичгийн дарга Б.Ганбат, Сонгуулийн ерөнхий хорооны дарга Ж.Ядамсүрэн нар суудлаа эзэлсэн байлаа.

Хуралдааны танхимын хойморт залсан Төрийн далбааны дэргэд хүндэт харуул зогссон байв. 

Нэг. Улсын Их Хурлын гишүүнээр сонгогдсон М.Энхболд, З.Энхболд нарын тангараг өргөх ёслол, Улсын Их Хурлын гишүүний бүрэн эрхийг хүлээн зөвшөөрөх тухай
Хэлэлцэж буй асуудалтай холбогдуулан ажлын хэсэгт Сонгуулийн ерөнхий хорооны дарга Ж.Ядамсүрэн, Улсын Их Хурлын Тамгын газрын ерөнхий нарийн бичгийн дарга Н.Лувсанжав, Тамгын газрын нэгдүгээр нарийн бичгийн дарга Ж.Нарантуяа,  нарийн бичгийн дарга Б.Ганбат, Хуулийн хэлтсийн зөвлөх Д.Одсүрэн нар байлцав.

Сонгуулийн ерөнхий хорооны дарга Ж.Ядамсүрэн Улсын Их Хурлын сонгуулийн 65 дугаар тойрогт явуулсан нөхөн сонгуулийн дүн, 24 дүгээр тойрогт явуулсан сонгуулийн дүнгийн талаар танилцуулга хийв.

Улсын Их Хурлын дарга Ц.Нямдорж тангараг өргөхийг хүсэхэд шинээр сонгогдсон УИХ-ын гишүүн М.Энхболд индэрт гарч УИХ-ын гишүүний тангараг өргөн танхимын хойморт байрлах Төрийн сүлдэнд мэхийн ёсолсны дараа зүүн гар тийш эргэн Төрийн далбааны дэргэд очиж баруун хөлөө өвдөглөн, зүүн хөлөө хагас нугалсан байдалтайгаар сууж төрийн далбаанаас адис аван нар зөв эргэж танхимын голд байрласан ширээнд очиж Тамгын газрын ерөнхий нарийн бичгийн дарга Н.Лувсанжаваас тангаргын хуудсаа авч гарын үсэг зурж, УИХ-ын дарга Ц.Нямдоржоос энгэрийн тэмдгээ гардан авахад танхимд суугсад түүнд баяр хүргэж алга ташив.

Улсын Их Хурлын дарга Ц.Нямдорж тангараг өргөхийг хүсэхэд шинээр сонгогдсон УИХ-ын гишүүн З.Энхболд индэрт гарч УИХ-ын гишүүний тангараг өргөн танхимын хойморт байрлах Төрийн сүлдэнд мэхийн ёсолсны дараа зүүн гар тийш эргэн Төрийн далбааны дэргэд очиж баруун хөлөө өвдөглөн, зүүн хөлөө хагас нугалсан байдалтайгаар сууж төрийн далбаанаас адис аван нар зөв эргэж танхимын голд байрласан ширээнээ очиж Тамгын газрын ерөнхий нарийн бичгийн дарга Н.Лувсанжаваас тангаргын хуудсаа авч тангаргын хуудаснаа гарын үсэг зурж, УИХ-ын дарга Ц.Нямдоржоос энгэрийн тэмдгээ гардан авахад танхимд суугсад түүнд баяр хүргэж алга ташив. З.Энхболдыг суудалдаа очмогц Төрийн дуулал эгшиглэн танхимд суусан хүмүүс босч хүндэтгэл үзүүлэв. 

Улсын Их Хурлын дарга Ц.Нямдорж Их Хурлын гишүүнээр сонгогдсон Миеэ-гомбын Энхболд, Зандаахүүгийн Энхболд нарт ажлын амжилт, хамгийн сайн сайхныг хүсэн ерөөв.

Ц.Нямдорж: -Монгол Улсын Их Хурлын гишүүнээр сонгогдсон Миеэгомбын Энхболдын бүрэн эрхийг хүлээн зөвшөөрөх тухай УИХ-ын тогтоолын төслийг баталъя.

Зөвшөөрсөн 66

Татгалзсан 1

Бүгд 67 –98.5 хувийн саналаар батлагдлаа.

Ц.Нямдорж: -Монгол Улсын Их Хурлын гишүүнээр сонгогдсон Зандаахүүгийн Энхболдын бүрэн эрхийг хүлээн зөвшөөрөх тухай УИХ-ын тогтоолын төслийг баталъя.

Зөвшөөрсөн 66

Татгалзсан 1

Бүгд 67 –98.5 хувийн саналаар батлагдлаа.

Уг асуудлыг 10 цаг 45 минутад хэлэлцэж дуусав.

Хоёр. Монгол Улсын Ерөнхийлөгч Намбарын Энхбаяр үг хэлэв.

Гурав. Монгол улсын Ерөнхий сайд Цахиагийн Элбэгдорж үг хэлэв.

Дөрөв.УИХ дахь МАХН-ын бүлгийн дарга, Улсын Их Хурлын гишүүн Д.Идэвхтэн үг хэлэв.

Тав.УИХ дахь Ардчилсан намын бүлгийн дарга Р.Гончигдорж үг хэлэв.

Ц.Нямдорж: -Байнгын хорооны гишүүнээр батлах тухай Улсын Их Хурлын тогтоолын төслийг баталъя.

Зөвшөөрсөн 63

Татгалзсан 2

Бүгд 65 –96.9 хувийн саналаар батлагдлаа.

Улсын Их Хурлын дарга Ц.Нямдорж “Улсын Их Хурлын гишүүний бүрэн эрхийг хүлээн зөвшөөрөх тухай”, “Байнгын хорооны гишүүнээр батлах тухай” Улсын Их Хурлын тогтоолуудын эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүн Д.Одхүүгийн асуусан асуултад УИХ-ын Тамгын газрын Ерөнхий нарийн бичгийн дарга Н.Лувсанжав нэмэлт, тайлбар хийв. 

УИХ-ын гишүүд дээрх тогтоолуудын эцсийн найруулгыг сонсов.

Энэ өдрийн хуралдаан 12 цаг 30 минутад өндөрлөв.

Танилцсан:

ЕРӨНХИЙ НАРИЙН

БИЧГИЙН ДАРГА






Н.ЛУВСАНЖАВ

Тэмдэглэл хөтөлсөн:

ХУРАЛДААНЫ НАРИЙН

БИЧГИЙН ДАРГА






Г.НАРАНТУЯА

МОНГОЛ УЛСЫН ИХ ХУРЛЫН 2005 ОНЫ НАМРЫН ЭЭЛЖИТ

ЧУУЛГАНЫ 10 ДУГААР САРЫН 3-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Ц.Нямдорж: -Хүрэлцэн ирсэн бүх хүмүүсийн өдрийн амгаланг айлтгаж байна. Улсын Их Хурлын гишүүдээс 68 гишүүн ирсэн байна, нийт гишүүдийн 91.9 хувь нь хүрэлцэн ирсэн учраас чуулганы ажиллагааг нээж байна.

Монгол Улсын Ерөнхийлөгч өө,

Монгол Улсын Ерөнхий сайд аа,

Улсын Их Хурлын эрхэм гишүүд ээ,

Ноёд, хатагтай нар аа,

Улсын Их Хурал 2005 оны намрын ээлжит чуулганы үйл ажиллагаагаа эхэлж байна.

2004 оны сонгууль явагдсанаас хойш жил гаруйн хугацаа өнгөрлөө. 2008 онд Улсын Их Хурлын ээлжит сонгууль болох учраас тэр онд төдийлөн эрчтэй ажиллаж чадахгүй. Өөрөөр хэлбэл УИХ-ын гишүүд та бүхэнд 2 жил эрчимтэй ажиллах хугацаа үлдэж байна.

Саяхан Ерөнхийлөгчийн бас УИХ-ын 65 дугаар тойргийн нөхөн сонгууль явагдлаа. Өөрөөр хэлбэл сонгуулийн нэгэн мөчлөг дуусч байна. 

Энэ намрын чуулганаар нийт 30 гаруй хууль, бусад шийдвэрийн төсөл хэлэлцэхээр төлөвлөсөн. Эдгээрийн дотор 2006 оны улсын төсөв, үндсэн чиглэл, мөнгөний бодлого зэрэг улс орны амьдралтай холбоотой уламжлалт асуудлыг хэлэлцэнэ. 

Эдгээр баримт бичгийг хэлэлцэхдээ эдийн засгийн гол үзүүлэлтүүд 2004 оны түвшингээс буурч байгаад нухацтай дүгнэлт хийх шаардлагатай байна. Бензин, шатах тослох материалын үнэ өссөн, зарим салбарт хэрэгжиж байсан татварын хөнгөлөлт, таатай нөхцөл хүчингүй болсон гэдгээр бүхнийг тайлбарлан өөрсдийгөө хайцаалах, бас хариуцлагаас мултрах эрх хэнд ч байхгүй гэж бодож байна.

Энэ чуулганаар татварын багц хуулийн төслийг хэлэлцэхээр төлөвлөсөн. Улсын Их Хурлын гишүүд энэ хуулийн хэлэлцүүлэгт онцгой ач холбогдол өгч ажиллана гэдэгт найдаж байна. Манайд ашгийн 15-30 хувийн, нэмэгдсэн өртгийн 15 хувийн, гаалийн 5 хувийн татвар, нийгмийн даатгалын 19 хувийн шимтгэл дээр газрын болон үл хөдлөх хөрөнгийн татвар, банкны З5 хувийн хүү гээд тооцвол бараг 100 хувийн татвартай хууль зүйн орчин үйлчилж байна. Ийм хэмжээний татвар, төлбөр төлөөс нь аж ахуйн нэгжүүдэд татварын дарамт учруулж, татвар нуухаас эхлээд олон муу үзэгдлийг дагуулж байгаа нь нууц бишээ. Үүнд нухацтай дүгнэлт хийж өргөн барьсан төслийг та бүрээс нь сайн судалж, цагийн ася дааж нийгмийн хэрэгцээ, шаардлага хангах сайн хууль батлах шаардлагатай байна. Улсын Их Хуралд сонгогдохоос өмнө бизнесийн салбарт ажиллаж байсан, тэр хэмжээгээр одоо мөрдөж буй хуулийн давуу, сул талыг сайн мэддэг гишүүд бидний дотор цөөнгүй бий. Энэ давуу байдлыг сайн ашиглан төсөл дээр ажиллахыг эрхэм гишүүдээс хүсч байна. Энэ нь хувийн явцуу сонирхлыг хуулинд шургалуул гэсэн үг биш гэдгийг зориуд тэмдэглэж байна. Энэ хуулийн төсөл хэлэлцэхэд яаран сандран хөнгөн хуумгай хандах, цаг хугацаагаар шахан шавдуулах, бас улс төрийн явцуу ашиг сонирхлоор асуудалд хандах нь ажил хэрэгт тус болохгүй гэж бодогдож байна.

Энэ удаагийн чуулганаар УИХ-ын сонгуулийн хуулийг шинэчлэхээр төлөвлөсөн. Одоо мөрдөж байгаа хуулийг 1992 онд баталснаас хойш түүнд дорвитой нэмэлт өөрчлөлт оруулалгүй өдийг хүрсэн бөгөөд энэ хуулиар 4 удаагийн сонгууль явуулснаас сүүлийнх нь ихээхээхэн хэл ам, хэрүүл маргаан дагуулсан. Өөрөөр хэлбэл энэ хуулийг өөрчлөх, сайжруулах зайлшгүй шаардлага байгааг амьдрал өөрөө харуулсан, бас багагүй сургамж өгсөн.

Өнөөдөр Монголын нийгэмд авилгал их байгааг хэн дуртай нь ярьдаг, бичдэг болж. Энэ нь ч зөв. Тэгвэл өдгөө авилгалын орчныг байнга нөхцөлдүүлж, түүнийг алхам тутамдд агуулаад байгаа сонгуулийн хууль тогтолцоог өөрчлөхгүйгээр энэ хорт үзэгдэлтэй тэмцэх аргагүй гэдгийг улс төрчид хүлээн зөвшөөрөх хэрэгтэй. Дээлийн торгой, бичигтэй аяга, цаг тараах мэт нь хэвийн үзэгдэл болсон гэхэд үнэнээс хол зөрөхгүй. Сонгогчдын саналыг улаан цайм худалдаж авдаг ийм ичгүүр сонжуургүй үзэлд нийгэм бүхэлдээ дасан зохицож байгаад л гол аюул оршиж байна. Энэ байдлыг хуулиар таслан зогсоох шаардлагатай бөгөөд чухам үүнд л Улсын Их Хурлын хууль тогтоох бодлого чиглэх ёстой гэж үзэж байна.

Эцсийн дүндээ сонгогчид та бүхний хийсэн болон хийж бүтээх ажлын төлөө, бас та бидний хариуцлага, ёс суртахууны төлөө саналаа өгдөг тийм л шударга нөхцөлийг бүрдүүлсэн хууь батлагдаасай гэж хүсч байна.

Бид Санхүүгийн зохицуулах хорооны эрх зүйн байдлын тухай, Тендерийн тухай, Төсвийн байгууллагын удирдлага, санхүүжилтийн тухай хуульд нэмэлт өөрчлөлт оруулах тухай зэрэг төсөв, эдийн засгийн холбогдолтой багц асуудлыг хэлэлцэнэ. Энэ чиглэлээр одоо мөрдөж буй хуулиуд нэг талаас асар их хүнд суртал, бичиг цаас, нөгөө талаас чанаргүй бүтээгдэхүүний үйлдвэрлэл дагуулдаг хөшүүрэг болж хувирсан гэдгийг ч хэлэх хэрэгтэй байна.

2005 оны Үндсэн чиглэлд тусгагдсан зарим ажил одоо болтол эхлээгүй байна. Шалтгаан нь нөгөөх л тендер. Бүтэн жил тендерддэг, бас тендердүүлдэг хуулийн энэ орчныг хөнгөвчлөх шаардлагатай гэж үзэж байна.

Олон улсын стандартад нийцсэн чанартай, чамин хийц бүхий өнгө үзэмжтэй хэн ч харсан нүүр улайхааргүй бүтээгдэхүүний үйлдвэрлэлийг дэмжсэн төрийн бодлого үгүйлэгдэж байгааг бид анхаарах цаг болсон гэж бодож байна. Төсвийн хөрөнгийг хэмнэх, түүнд ариг гамтай хандах нь зүйн хэрэг боловч энэ нь асуудлын зөвхөн нэг тал. Төсвөөс хөрөнгө гаргасан бол түүгээр зөвхөн хамгийн орчин үеийн шилдэг сайн бүтээгдэхүүн үйлдвэрлэдэг горим, дэглэмд эргэлт буцалтгүй шилжмээр санагдаж байна. 

Энэ чуулганаар хэлэлцүүлэхээр төлөвлөж буй асуудлыг энэ бодлогод нийцүүлэн холбогдох зохицуулалт хийх шаардлагатай гэж үзэж байна.

Эрхэм гишүүд ээ,

Улсын Их Хурлын 2004 оны сонгуулиас хойшхи өнгөрсөн хугацаанд парламентад суудал бүхий намууд ард түмнийхээ сонголтыг хүндэтгэж, бий болсон нөхцөл байдалд дүгнэлт хийн, зөвшилцөж ойлголцон ажиллах талаар ихээхэн хүчин чармайлт гаргаж, багагүй туршлага хуримтлууллаа.

Энэ удаагийн УИХ улс төрийн амьдралд төдийлөн элбэг биш тохиолддог өвөрмөц нөхцөлд ажилалж байгаа болохоор бидний цаашдын үйл ажиллагаанд урьчдилан тооцоогүй шинэ асуудлууд гарч болохыг үгүйсгэх аргагүй. Түргэн өөрчлөгдөж буй нөхцөл байдал, үйл явцын улс төрийн утгыг нухацтай бодож тухай бүр зөв үнэлж, тулгамдсан асуудлыг цаг алдалгүй шийдэж байх нь ардчиллын хөгжил, парламентат ёсны төлөвшилд хамгийн чухал зарчим гэдгийг бидний туршлага нотлон харуулсаар байна.

Жил гаруйн хуагцаанд ажиллаж буй Засгийн газрын үйл ажиллагаанаас олон нийтийн хүсэн хүлээж байгаа үр дүн төдийлөн гарахгүй байна. Засгийн газрын ажилд амлалт, сурталчилгаа ихдэж, эдийн засгийн гол үзүүлэлт нь өмнө хүрсэн түвшингээс буурч байгаад нухацтай дүгнэлт хийх хэрэгтэй. Ядууралтай зарласан дайны төгсгөл харагдахгүй, харин ч гол нэрийн бараа бүтээгдэхүүн, шатах, тослох материалын үнэ байнга өсөн нэмэгдэж, энэ нь хүн амын амьжиргааны өртөгт сөрөг нөлөө үзүүлсээр байна. Энэ чиглэлээр Улсын Их Хурал Засгийн газрыг шахаж, шаардаж ажиллах нь зүйтэй гэж үзэжб айна. Зөвшилцөж хамтран ажиллана гэдэг нь найр тавьж тавьж, шаардлага сулруулж, ажил цалгардуулна гэсэн үг биш гэдгийг зориуд тэмдэглэж байна.

Дангаараа эрх баригч хүчингүй парламентад улс төрийн хүчнүүд зөвшилцөж ажиллахын тулд харилцан итгэлцэл чухал. Зөвхөн итгэлцэл дээр тулгуурласан ил тод хамтын ажиллагаа зөвшилцлийг баталгаажуулна. Урьдчилан таах, битүү хардах, далд санаа өвөрлөх, барьцаа үүсгэх зэрэг итгэлцэлд сэв суулгах аливаа алхам бидний ажилд огтхон ч тус болохгүй нь ойлгомжтой. 

Төрийн ажлыг гацаанд оруулж, ард түмний эрх ашиг, сонголтыг үл тоомсорлох эрх бидэнд байх ёсгүй. Хууль ёсыг дээдэлсэн улс төрийн өндөр соёл, ёс суртахуунгүйгээр ардчилал, тэр тусмаа зөвшилцөл явахгүй гэдгийг бид сайтар ойлгож бодож ажиллах ёстой. Энэ бүхэнтэй уялдуулж Улсын Их Хурлын үйл ажиллагааг цаашид боловсронгуй болгох шаардлага байна. Энэ асуудлыг судлан саналаа Та бүхэнд томилуулж хэлэлцүүлэх болно.

Улсын Их Хурлын эрхэм гишүүд ээ,

Улсын Их Хурлын намрын ээлжит чуулган төлөвлөсөн зорилтоо амжилттай хэрэгжүүлнэ гэдэгт итгэж байна.

Монгол Улсын Их Хурлын 2005 оны намрын ээлжит чуулган нээгдсэнийг мэдэгдье. Анхаарал тавьсанд баярлалаа.  (Төрийн сүлд дуулал эгшиглэв)

Ц.Нямдорж: -Баярлалаа. Дараагийн хэлэлцэх асуудалдаа оръё. Улсын Их Хурлын гишүүнээр нөхөн сонгогдсон Миеэгомбын Энхболд, 24 дүгээр тойрогт Улсын Их Хурлын гишүүнээр сонгогдсон Зандаахүүгийн Энхболд нарын тангараг өргөх ёслол, Улсын Их Хурлын гишүүний бүрэн эрхийг хүлээн зөвшөөрөх тухай асуудлыг хэлэлцье.

Улсын Их Хурлын сонгуулийн 65 дугаар тойрогт явуулсан нөхөн сонгуулийн дүн, мөн 24 дүгээр тойрогт явуулсан сонгуулийн дүнгийн талаар Сонгуулийн ерөнхий хорооны дарга Ж.Ядамсүрэн илтгэл тавина.

Ж.Ядамсүрэн: -Ноён Ерөнхийлөгч өө,



     Улсын Их Хурлын эрхэм дарга аа,



    Ноён Ерөнхий сайд аа,



    Улсын Их Хурлын эрхэм гишүүд ээ,

Монгол Улсын Их Хурлын сонгуулийн нийслэлийн Баянгол дүүргийн 65 дугаар тойрогт УИХ-ын гишүүнийг нөхөн сонгох сонгууль 2005 оны 8 дугаар сарын 28-ны өдөр Монгол Улсын Үндсэн хууль, Улсын Их Хурлын сонгуулийн хуульд заасан журмын дагуу явагдсан юм. 65 дугаар тойрог нутаг дэвсгэрийн хувьд Баянгол дүүргийн 10, 11, 12, 1З, 14 дүгээр хороодыг хамардаг. Сонгуулийн ерөнхий хороо Улсын Их Хурлын сонгуулийн 65 дугаар тойрогт явагдсан Улсын Их Хурлын гишүүнийг нөхөн сонгох сонгуулийн нэгдсэн дүнг 2005 оны 8 дугаар сарын 28-нд Монгол Улсын Ерөнхийлөгчид айлтгаж нийтэд мэдээлсэн юм. Хороо нөхөн сонгуулийн тойргийн хороог хуульд заасан хугацаанд байгуулж бүрэлдэхүүнийг намын төлөөлөл, ажлын хэмжээг харгалзан 11 гишүүнтэй баталж нийтэд зарласан юм. Улсын Их Хурлын нөхөн сонгуулийн санал авах бэлтгэл хангах, санал авах, тоолох ажиллагааг зохион байгуулах 5 хэсгийн хороо байгуулж бүрэлдэхүүнд нь 71 хүн ажиллалаа.

Улсын Их Хурлын сонгуульд оролцохоо Сонгуулийн ерөнхий хороонд 6 нам албан ёсоор илэрхийлэн бүртгүүлж Ардчилсан намаас Ц.Элбэгдорж, МУНН-аас Ж.Хүрэлбаатар, МАХН-аас М.Энхболд, Эх орон намаас Б.Эрдэнэбаатар, ИЗБНН-аас Жаргалсайхан, МСДН-аас А.Ганбаатар нарын нэрийг дэвшүүлж тойргийн хороонд бүртгүүлж шийдвэр гаргуулсан юм. Тойргийн хорооны шийдвэрийг болон нэр дэвшигчдийг Сонгуулийн ерөнхий хороо хуулийн хугацаанд албан ёсоор нийтэд зарласан билээ. Ардчилсан намаас нэр дэвшигчээр бүртгүүлсэн Ц.Элбэгдорж 2005 оны 8 дугаар сарын 2-нд нэрээ татах хүсэлтээ гаргаж тойргийн хороо нэр дэвшсэнийг хүчингүйд тооцон шийдвэр гаргасан. 

Мөн Сонгуулийн ерөнхий хороо УИХ-ын 65 дугаар тойрогт бие даан нэр дэвшигч Батбаярын гомдлыг хянан хэлэлцээд тус тойргийн хорооны нэр дэвшигчээр бүртгээгүй тогтоолыг хүчингүй болгож Батбаярыг хуульд заасан журмын дагуу нэр дэвшигчээр бүртгэж УИХ-ын гишүүнд нэр дэвшигчийн үнэмлэх олгохыг тойргийн хороонд үүрэг болгосон юм. Энэ сонгуулийн бэлтгэл ажлыг хангах, хуулийн дагуу зохион байгуулж явуулахад сонгуулийн хороод бүхий л үйл ажиллагаагаа төвлөрүүлж бэлтгэлийг зохих ёсоор хангаж ажилласан. Улсын Их Хурлын сонгуулийн хуулийг тайлбарлан сурталчлах, сонгогчдыг сонгуульд аль болох оролцуулах, сонгуулийн үе шатны ажлын явцыг хугацаанд нь чанартай зохион байгуулж сонгуулийн баримт бичгүүд, хууль, саналын хуудас, үнэмлэхийг хэвлүүлэх ажлыг гүйцэтгэж тойргийн хороонд хүргүүлж сонгуулийн ажлыг дэс дараатай гүйцэтгэсэн.

Нэрийн жагсаалтад бүртгэгдсэн 17366 сонгогчийн 11133 нь буюу 64.11 хувь нь санал хураалтад оролцсон байна. Улсын Их Хурлын сонгуулийн 65 дугаар тойрогт явагдсан нөхөн сонгууль Монгол Улсын Үндсэн хууль, Монгол Улсын Сонгуулийн хуульд нийцэж явагдсан гэж Сонгуулийн ерөнхий хороо үзэж байна.

Улсын Их Хурлын 65 дугаар тойрогт явагдсан нөхөн сонгуулиар сонгогчдын 77.18 хувийн санал авч Монгол Улсын Их Хурлын гишүүнээр сонгогдсон Миеэгомбын Энхболдын Улсын Их Хурлын гишүүний бүрэн эрхийг хүлээн зөвшөөрөхөөр Сонгуулийн ерөнхий хороо УИХ-д илтгэж байна.

Улсын Их Хурлын сонгуулийн 24 дүгээр тойргийн дүн, сонгогдсон гишүүний бүрэн эрхийг хүлээн зөвшөөрөх асуудлын талаар товч илтгэе. 2004 оны 6 дугаар сарын 27-ны өдөр УИХ-ын сонгуулийн 24 дүгээр тойргийн 48 дугаар хэсэгт явагдсан санал хураалтыг хууль зөрчсөн үндэслэлээр хүчингүй болгуулах гомдлыг 2004 оны 6 дугаар сарын 28-ны өдөр нэр дэвшигч Д.Сугар УИХ-ын сонгуулийн 24 дүгээр тойргийн хороонд гаргасан байна. УИХ-ын сонгуулийн 24 дүгээр тойргийн хороо гомдлыг хянан хэлэлцээд зөөврийн хоёр хайрцагаар санал авахдаа хууль зөрчсөн гэж үзэж санал авсан дүнгийн тухай 2401 дүгээр тогтоолыг гаргасан юм. Тойргийн хороо нэр дэвшигчийн шаардлагаар тэр даруйдаа загварын бус тогтоол гаргаж энэ тогтоол Сонгуулийн ерөнхий хороонд факсаар ирсэн билээ. Үүнээс хойш 2 хоногийн дараа УИХ-ын сонгуулийн 24 дүгээр тойргийн хороо тогтоолоо шинэчлэн Сонгуулийн ерөнхий хороонд дахин ирүүлсэн юм. Тойргийн хорооны шийдвэрийг эс зөвшөөрч Өвөрхангай аймгийн МАХН-ын сонгуулийн штабаас болон тус тойргийн нэр бүхий сонгогчдын гомдолд Сонгуулийн ерөнхий хороо нь 6 дугаар сарын 30-ны өдөр дахин ирсэн. Сонгуулийн ерөнхий хороо уг гомдлыг хэлэлцээд 2004 оны 6 дугаар сарын 30-ны өдөр УИХ-ын сонгуулийн хуулийн 11 дүгээр зүйлийн 4 дэх хэсгийн 6 дахь заалт, 15 дугаар хэсгийн 1, З дахь хэсэгт заасныг үндэслэн УИХ-ын сонгуулийн 24 дүгээр тойргийн хорооны 2004 оны 6 дугаар сарын 29-ны өдрийн 2401 дүгээр тогтоолыг УИХ-ын сонгуулийн хуулийн 40 дүгээр зүйлийн 1-ийн “г”-д заасан сонгуулийн дүнд ноцтой нөлөөлсөн гэсэн үндэслэлээр хүчингүй болгож тус тойргийн 48 дугаар хэсэгт дахин санал хураалтыг хуульд заасан журмын дагуу явуулахыг тойргийн хороонд даалгасан шийдвэр гаргасан юм.

Нэр дэвшигч З.Энхболд, Д.Сугар нарын авсан саналын зөрүү маргаантай хэсгийн санал авалтын дүнг оролцуулан тооцоход тойргийн хэмжээнд өөрчлөгдөж 8 саналын зөрүүтэй байсан Д.Сугар энэ хэсгийн санал хураалтын дүнгээр 52 саналаар дутаж сонгуулийн дүнд өөрчлөгдсөн юм. Сонгуулийн ерөнхий хороо шийдвэр гаргахдаа УИХ-ын сонгуулийн 24 дүгээр тойргийн 48 дугаар хэсэгт санал авалтын 2З цаг 45 минут хүртэл үргэлжлүүлсэн, энэ нь баримтаар үйлдсэн. Зөөврийн хоёр хайрцгаар санал авахдаа хуульд заасан журмын баримтлан ажиллаагүй, үндэслэлгүй шалтгаанаар зарим сонгогчийн санал аваагүй зэрэг хууль зөрчсөн үйлдлүүд нь сонгуулийн дүнд ноцтой нөлөөлсөн гэж үзсэн болно.

2004 оны 7 дугаар сарын 1-ний өдөр нэр дэвшигч З.Энхболд Нийслэлийн захиргааны хэргийн шүүхэд Сонгуулийн ерөнхий хорооны З8 дугаар тогтоолыг хүчингүй болгох бүхий нэхэмжлэл гаргасан бөгөөд уг нэхэмжлэлд захиргааны хэрэг үүсгэн шүүх хуралдааныг 2004 оны 7 дугаар сарын 9-ний өдөр явуулсан юм. Шүүх СЕХ-ны 2004 оны 6 дугаар сарын 30-ны өдрийн З8 дугаар тоотыг хүчингүй болгож УИХ-ын сонгуулийн 24 дүгээр тойргийн хорооны 2401 дүгээр тогтоолд МАХН болон нэр дэвшигч иргэн Д.Сугар нарын СЕХ-нд хуульд заасан журмын дагуу гомдол гаргах эсэхийг хязгаарлахгүй болоход хүрсэн юм. 

Нэр дэвшигч Д.Сугар Нийслэлийн захиргааны хэргийн шүүхийн 2004 оны 7 дугаар сарын 9-ний өдрийн 4 дүгээр шийдвэрийн тогтоох хэсгийн хоёр дахь заалтыг үндэслэн УИХ-ын сонгуулийн 24 дүгээр тойргийн хорооны 2004 оны 6 дугаар сарын 29-ний өдрийн 2401 дугаар тогтоолыг хуулан тус тойргийн 48 дугаар хэсэгт санал хураах үед УИХ-ын Сонгуулийн хууль зөрчигдөн Үндсэн хуулиар олгогдсон эрхийг хохироосон гэж үзэж дурдсан тогтоол, мөн хэсгийн санал авалтыг хүчингүй болгуулахаар 2004 оны 7 дугаар сарын 20-ны өдөр Сонгуулийн ерөнхий хороонд дахин гомдол гаргасан юм.

Сонгуулийн ерөнхий хороо Шүүхийн шийдвэр болон иргэдээс төрийн байгууллага, албан тушаалтанд өргөдөл гомдол гаргах журмыг шийдвэрлэх тухай, Захиргааны хэргийг хянан шийдвэрлэх тухай хууль, Улсын Их Хурлын сонгуулийн хуулийн холбогдох зүйлд заасан үндэслэл, журмын дагуу нэр дэвшигч Д.Сугарын гомдлыг хянан хэлэлцэж мөн урдах шийдвэрийг гаргасан юм. Нэр дэвшигч З.Энхболд СЕХ-ны 42 дугаар тогтоолыг хууль бус гэж үзэж нийслэлийн захиргааны хэргийн шүүхэд гомдол гаргасныг шүүх хүлээн авч нэхэмжлэлийн шаардлагыг хангасан боловч энэ шийдвэрийг гуравдагч этгээдийг эс зөвшөөрч давж заалдсанаар УДШ-ийн ерөнхий шүүгч хүрч ерөнхий шүүгч гомдлыг хянаад дүгнэлт гарган уг хэргийг УДШ-ийн хуралдаанд хэлэлцүүлэх хууль зүйн үндэслэлгүй гэж үзсэн. Энэ тухайгаа Монгол Улсын Дээд шүүхийн 2005 оны 9 дүгээр сарын 26-ны өдрийн 1000/2096 тоот албан бичгээр УДШ-ийн танхимын тэргүүн Төрбатаас МАХН-ын итгэмжлэгдсэн төлөөлөгчдөд мөн өдөр албан ёсоор мэдэгдсэн юм. Үүгээр Сонгуулийн ерөнхий хороо УИХ-ын 24 дүгээр тойргийн дүнг нэгтгэж Монгол Улсын Ерөнхийлөгчид айлтгасан болно.

Тус тойрогт нэрийн жагсаалтад бүртгэгдсэн 16591 сонгогчийн 12764 нь буюу 76.93 хувийн санал хураалтад оролцсон байна. УИХ-ын сонгуулийн 24 дүгээр тойргийн сонгогчдын 50.1 хувийн санал авч УИХ-ын гишүүнээр сонгогдсон Зандаахүүгийн Энхболдын гишүүний бүрэн эрхийг хүлээн зөвшөөрүүлэхээр Сонгуулийн ерөнхий хороо УИХ-д илтгэж байна.

Анхаарал тавьсанд баярлалаа.

Ц.Нямдорж: -Ядамсүрэн даргад баярлалаа. Энэ хоёр тойрогт явагдсан сонгуулийн талаар илтгэлтэй холбогдуулж асуулт асуух гишүүд байна уу.

Одхүү гишүүн асуултаа асууя.

Д.Одхүү: -Улсын Их Хурлын тогтоолтой холбогдуулаад нэг асуулт асууя. УИХ-ын сонгуулийн 24 дүгээр тойрогт 2004 оны 7 дугаар сарын 27-ны өдөр явуулсан ээлжит сонгуулийн гэж томьёологдсон байна л даа. Яагаад 7 дугаар сарын 27 болсон юм бол энэ талаар тайлбар өгөхгүй юу.

Ц.Нямдорж: - Одхүү гишүүний асуултад хариулъя.

Н.Лувсанжав: -Одхүү гишүүнээс уучлал гуйя, нийт гишүүдээс уучлал гуйя. 6 дугаар сарын 27-нд сонгууль явагдсан. Техникийн алдаа гарч 7 дугаар сарын 27 гэж бичигдсэн байна.

Ц.Нямдорж: -Тамгын газар энэ техникийн алдаагаа хэзээ гаргаж дуусах вэ. Ийм хариуцлагагүй байж болохгүй шүү дээ.

Улсын Их Хурлын гишүүнээр сонгогдсон Миеэгомбын Энхболд тангараг өргөнө. Индэрт урьж байна.

М.Энхболд: -Монгол Улсын Их Хурлын гишүүн би ард түмнийхээ элчийн хувьд нийт иргэн, улсын ашиг сонирхлыг эрхэмлэн төрийн хуулийг дээдлэн сахиж гишүүний үүргээ чин шударгаар биелүүлэхээ тангараглая. 

Ц.Нямдорж: -Одоо Улсын Их Хурлын гишүүнээр сонгогдсон Зандаахүүгийн Энхболдыг тангараг өргөхийг хүсч байна.

З.Энхболд: -Монгол Улсын Их Хурлын гишүүн би ард түмнийхээ элчийн хувьд нийт иргэн, улсын ашиг сонирхлыг эрхэмлэн төрийн хуулийг дээдлэн сахиж гишүүний үүргээ чин шударгаар биелүүлэхээ тангараглая. /Алга ташив/ /Төрийн сүлд дуулал эгшиглэв/

Ц.Нямдорж: -Баярлалаа. УИХ-ын 65 дугаар тойргийн нөхөн сонгуулиар сонгогчдын дийлэнх олонхийн санал авч ялалт байгуулсан М.Энхболд гишүүнд, 24 дүгээр тойрогт явагдсан сонгуулиар сонгогчдын олонхийн санал авч УИХ-ын гишүүнээр сонгогдсон З.Энхболд нарт ажлын амжилт, эрүүл энх, сайн сайхан бүхнийг хүсэн ерөөж байна.

Өнөөдөр сонин тохиолдол болж хоёр Энхболд гишүүнээр Их Хурлын бүрэлдэхүүнд нэмэгдлээ. Төр улсынхаа төлөө чин үнэнчээр зүтгээрэй гэдгийг зориуд хэлье.

УИХ-ын гишүүнээр сонгогдсон З.Энхболд, М.Энхболд нарын бүрэн эрхийг хүлээн зөвшөөрсөн тогтоолын төслийг та бүхэнд уншиж танилцуулъя. Редакцийг хамт явуулъя гэсэн бодолтой байна. Тогтоолыг уншъя.

УИХ-ын гишүүний бүрэн эрхийг хүлээн зөвшөөрөх тухай. Монгол Улсын Их Хурлын сонгуулийн 65 дугаар тойрогт 2005 оны 8 дугаар сарын 28-ны өдөр явуулсан нөхөн сонгуулийн дүнг үндэслэн Монгол Улсын Их Хурлаас ТОГТООХ нь:

Монгол Улсын Их Хурлын гишүүнээр сонгогдсон Миеэгомбын Энхболдын бүрэн эрхийг хүлээн зөвшөөрсүгэй гэсэн томьёоллоор санал хураалт явуулъя.

Зөвшөөрсөн 66

Татгалзсан 1

Бүгд 67 –98.5 хувийн саналаар дэмжигдлээ.

УИХ-ын гишүүний бүрэн эрхийг хүлээн зөвшөөрөх тухай. Монгол Улсын Их Хурлын сонгуулийн 24 дүгээр тойрогт 2004 оны 6 дугаар сарын 27-ны өдөр явуулсан ээлжит сонгуулийн дүнг үндэслэн Монгол Улсын Их Хурлаас ТОГТООХ нь:

Монгол Улсын Их Хурлын гишүүнээр сонгогдсон Зандаахүүгийн Энхболдын бүрэн эрхийг хүлээн зөвшөөрсүгэй гэсэн томьёоллоор санал хураалт явуулж байна.

Зөвшөөрсөн 66

Татгалзсан 1

Бүгд 67 –98.5 хувийн саналаар дэмжигдлээ.

Гишүүдэд редакцийн асуудлаар санал байна уу. Алга байна. Редакци сонслоо.

Улсын Их Хурлын гишүүд ээ,

2005 оны намрын ээлжит чуулганы нээлт дээр Монгол Улсын Ерөнхийлөгч Намбарын Энхбаяр үг хэлнэ. Энхбаяр Ерөнхийлөгчийг индэрт урьж байна.

Н.Энхбаяр: -УИХ-ын дарга, эрхэм гишүүд ээ,

Ерөнхий сайд, Засгийн газрын гишүүд ээ,

Ноёд, хатагтай нар аа,

Энэ удаагийн УИХ-ын намрын чуулганы нээлт та бидний хувьд хэд хэдэн онцлогтой үйл явдал болж байна. Миний бие ард түмнийхээ итгэлийг авч, Монгол Улсын Ерөнхийлөгчөөр сонгогдсоныхоо дараа анх удаа Төрийн тэргүүний хувьд УИХ-ын чуулганд үг хэлж байна.

Мөн Монгол Улсын Төрийн тэргүүний тангараг өргөж, Ерөнхийлөгчийн бүрэн эрхийн хугацаа эхэлснээс хойш эхний 100 хоног улиран өнгөрч байна.

Монгол Улсад 1990 онд байнгын ажиллагаатай парламент байгуулагдсаны 15 жилийн ой энэ намрын чуулгантай тохиож байна. Энэ сайхан завшааныг ашиглан ард түмнийхээ дэмжлэгийг авч, УИХ-ын гишүүнээр сонгогдож, Монгол Улсын төрийн тогтолцоог ардчилсан, эдийн засгийн харилцааг зах зээлийн шинж чанартай болгох шинэчлэлийн амаргүйхэн ажлыг ухаан зарж, сэтгэлийн тэнхээ тэвчээр зааж хийлцсэн байнгын ажиллагаатай үе үеийн парламентын гишүүдэд халуун баяр хүргэе.

УИХ-ын 2004 оны сонгуулийн үр дүнд байгуулагдсан парламент энэ удаагийн намрын чуулганаар бүрэн бүрэлдэхүүнээрээ бүрэлдлээ. Төр улс, ард түмэндээ үнэнч, шударгаар зүтгэхээ илэрхийлж, УИХ-ын гишүүний эрхэм тангараг өргөсөн 2 гишүүндээ баяр хүргэж, ажлын амжилт хүсье.

Саяхан миний бие Монгол Улсын Ерөнхийлөгчийн хувьд НҮБ-ын 60 жилийн ойд зориулсан Дээд хэмжээний чуулга уулзалтад Монгол Улсаа төлөөлөн оролцоод ирсэн. Энэхүү Дээд хэмжээний чуулга уулзалтад НҮБ-ын 191 гишүүн орны 153 төр, засгийн тэргүүн нар оролцсон нь урьд өмнө байгаагүй өргөн төлөөлөл болсон юм. Тийм ч учраас эл Дээд хэмжээний чуулга уулзалт нь НҮБ-ын шинэчлэлийн асуудлыг хүн төрөлхтний өмнө тулгамдсан томоохон асуудлуудтай уялдуулан шийдвэрлэхэд чухал хувь нэмэр оруулсан гэж товчоор дүгнэж болно.

НҮБ хүн төрөлхтөнд хамгийн их хор хохирол учруулсан Дэлхийн хоёрдугаар дайны дараа буюу 1945 онд үүсэн байгуулагдахдаа даян дэлхийд дахин дэлхийн дайн гаргахгүй гэсэн эрхэм зорилтыг дэвшүүлэн тавьсан билээ. Хэдийгээр өнгөрсөн 60 жилийн хугацаанд олон улсын харилцаанд хурцадмал байдал нэг бус удаа гарч байсан ч НҮБ үүргээ сайн биелүүлж, дахин дэлхийн дайн гаргахгүйгээр хүндрэлтэй асуудлыг зохицуулж чадсан гавьяатай. Мөн үй олноор хөнөөх зэвсгийг хязгаарлах, устгах талаар НҮБ-ын явуулж ирсэн үйл ажиллагаа хүн төрөлхтөн харьцангуй амар амгалан амьдарч, улс орнууд хөгжиж дэвжихэд чухал тус нэмэр болсон билээ. 

Өлсгөлөнд нэрвэгдсэн олон арван сая хүнийг хооллож ундлах, улс хоорондын мөргөлдөөн, бүс нутгийн хямралт байдал болон байгалийн гамшгаас болж хэдэн саяраа дүрвэж, орох орон, оочих аягагүй болсон дүрвэгсдэд туслах, олон сая хүний амь насыг авч, аюул занал учруулсан гоц халдварт өвчнийг дарах  зэрэг хүн төрөлхтний өмнө тулгамдсан хүнд хэцүү асуудлыг зохих ёсоор шийдвэрлэхэд НҮБ-ын оруулсан хувь нэмрийг үнэлж баршгүй ээ. НҮБ Монгол Улсад байгалийн гамшиг, эдийн засгийн хүндрэл тохиолдоход тусын гараа нэг бус удаа сунгаж ирснийг онцлон тэмдэглэж, УИХ-ын энэхүү хүндэт индрээс ард түмнээ төлөөлөн гүн талархал илэрхийлж байна.

Өнөөдөр дэлхийд НҮБ-тай энэ зэрэгцэх нэр хүндтэй, гаргаж буй шийдвэр нь олон улсын эрх зүйн хэм хэмжээний хувьд хүлээн зөвшөөрөгдсөн байгууллага байхгүй гэж хэлэхэд хэтрүүлсэн болохгүй бизээ. НҮБ болон түүний салбар байгууллагуудын явуулж буй үйл ажиллагааны хамарч буй хүрээ нь тив тив дамнасан асар том орон зайгаар хэмжигдэж, зарцуулж байгаа хөрөнгө нь хэдэн зуун сая, тэрбум доллараар тоологдоно. Гэхдээ НҮБ-ын энэхүү нэр хүнд ихээхэн хэмжээгээр түүний гишүүн болсон Монгол Улс шиг жижиг орнуудын итгэл, дэмжлэг дээр тогтдог нь бас үнэн. Нөгөөтэйгүүр НҮБ нь Монгол Улс шиг жижиг орнуудын тусгаар тогтнол, нутаг дэвсгэрийн бүрэн бүтэн байдлын баталгааг хангадаг. Өөрөөр хэлбэл, эх орны дархан хилийн шугам иргэн бүрийнх нь зүрхэн дундуур татагддаг хэмээн эх орноо гэсэн хүний сэтгэлийг илэрхийлж яруу найрагч уран гоё үгээр илэрхийлсэн байдаг бол олон улсын харилцааны субъектын хувьд манайх шиг жижиг улсын дархан хилийн алтан шугам НҮБ-д бүртгэгдэж, хоёр талын болон олон улсын гэрээ, конвенцоор баталгааждаг учир холбогдолтой.

Дээд хэмжээний чуулга уулзалтад оролцсон төр, засгийн тэргүүнүүд НҮБ-ын 60 жилийн ойг тохиолдуулан тус байгууллагын хүн төрөлхтний тусын тулд хийж гүйцэтгэснийг нь зохих ёсоор үнэлэхийн сацуу цаашид хийх ёстой үүргийнх нь талаар дэлгэрэнгүй ярьж хэлэлцсэн юм. Энэ яриа хэлэлцүүлэг ихээхэн маргаантай байсныг тэмдэглэх нь зүйтэй.

Өнөөдөр дэлхийд 6 тэрбум хүн амьдарч байгаагаас дөнгөж 20 хүрэхгүй хувь нь харьцангуй чинээлэг аж төрж байна. Өнөөдөр даян дэлхийд алан хядах үйл ажиллагаа, гоц халварт өвчин, ДОХ, бичиг үсэг үл мэдэх явдал, тэдгээрийн шалтаг шалтгаан болсон туйлын ядуурал, ажилгүйдэл, улс хоорондын улам өргөжиж байгаа баян, ядуугийн ялгаа зэрэг нь даруйхан шийдвэрлэвэл зохилтой хамгийн тулгамдсан асуудлууд болжээ. Өөрөөр хэлбэл дэлхийн дайн гаргахгүй байх зорилгоос огтхон ч дутуугүй ач холбогдолтой зорилт нь хөгжлийн асуудал болсныг, богино хугацаанд бодитой арга хэмжээ эс авбаас “ядуурал бол нэг ёсны үй олноор хөнөөх зэвсэг болж байна” гэдгийг Дээд хэмжээний чуулга уулзалтад оролцогчид онцлон тэмдэглэсэн билээ. Энэ асуудал бусад хөгжиж байгаа орнуудтай нэгэн адил Монгол Улсад ч ихээхэн хамаатайг та бид сайн мэдэж байгаа.

Хэдийгээр эрдэмтэн судлаачид, олон улсын болон төр засгийн байгууллагууд хөгжлийг хэмжих хэмжүүрийн тухай маргалдаж, тухайн орны хөгжлийн төвшинг тодорхойлохдоо янз янзын хэмжүүрийг ашигладаг ч эцсийн эцэст хөгжлөөс энгийн хүн ард, иргэд хожиж, үр шимийг нь хүртэж байх ёстой тул эртний мэргэний хэлсэн: “Хүн бол бүхний хэмжүүр” гэсэн үгийг бага зэрэг өөрчилж, “Хүн бол хөгжлийн хэмжүүр” гэж хэлж болно.

Сүүлийн үед олон улсын байгууллагууд, улс орнууд хөгжлийг хэмжихдээ хүний хөгжлийн хэмжүүрүүдийг баримтлах болсон нь санаандгүй хэрэг биш. Анх 1990 онд Пакистаны эдийн засагч Мабуб уль Хакийн судалж тогтоосон хүний хөгжлийн индексүүд буюу хэмжүүрүүд нь тухайн орны хөгжлийн төвшинг тогтооход өргөн хэрэглэгддэг болсон байна. Саяхан НҮБ-ын Хөгжлийн хөтөлбөрөөс хүний хөгжлийн хэмжүүрүүдээр 2005 оны хувьд улс орнуудын хөгжлийг тогтоосон судалгааг хийж гаргасан байна. Энэ судалгаанд нийт 177 орон хамрагдсанаас Монгол Улс хүний хөгжлийн хэмжүүрүүдээр хүний хөгжил нь дундуур төвшинд байгаа орнуудын тоонд багтаж 114-рт бичигдсэн байна. Олимпийн тоглолтонд орсныхоо дараа түрүүлсэн, эсхүл шагналт байранд орсон тухайгаа биш харин ардаа ямар орны тамирчныг орхисноо ярьдаг биеийн тамир спортын зарим удирдлагын аргыг дагавал ардаа 63 орныг орхисон тул “чамлахаар чанга атга” гэсэн үзүүлэлт юм шиг боловч үнэн хэрэг дээрээ 113 орны ард бичигдсэн нь үнэхээр анхаарал татсан, сэтгэл түгшээсэн явдал юм. Өөрөөр хэлбэл монгол хүн амьдралын чанарыг үзүүлсэн хөгжлийн хэмжүүрүүдээр 113 орны хүний хойно хоцорч явна. Яагаад ийм байгаа тухай нухацтай ярилцаж, иргэд ч өөрөө хичээж, түүний сонголтоор бүрдсэн төр, засаг ч иргэндээ үйлчлэх ёстой үүргээ цаг ямагт санаж, энэ байдлыг засахын тулд яаралтай, бодитой, цогц арга хэмжээ авах цаг болжээ.

Гэхдээ энэ нь урьд өмнө хийсэн бүтээснийгээ бүхэлд нь харлуулан үгүйсгэх гэсэн үг биш юм. Харин ч хийсэн бүтээсэн ажлаа тоон биш, чанарын үзүүлэлтээр дүгнэж, өөрчлөлт шинэчлэлийн үр дүн монгол хүний хөгжилд хэрхэн тус дэм болсныг тодруулахад тустай гэж үзэж байна. 

Монгол Улс ардчилсан төрийн тогтолцоо, зах зээлийн эдийн засгийн харилцаанд шилжээд  даруй 15 жил боллоо. Бид шинэ Үндсэн хууль батлах, улс төрийн тогтолцоог өөрчлөх, ардчилсан сонгууль явуулдаг болох, засаглалын эрх мэдлийг хуваарилах, эвлэлдэн нэгдэх, хэвлэн нийтлэх эрхийг баталгаажуулах, хувийн өмчийг бий болгох зэрэг том зорилтуудыг өмнөө тавьж, түүндээ ямар нэгэн хэмжээгээр хүрсэн. Товчоор хэлбэл, хэдийгээр янз янзын шалтгаанаар цаг хугацаа алдаж байсан ч ардчилсан нийгэм, зах зээлийн эдийн засгийн харилцаанд оролцдог институцүүд болох ард түмний сонголтоор бүрддэг төр засаг, олон намын тогтолцоо, хараат бус хэвлэл, бие даасан шүүх, хүний эрхийн, хувийн хэвшлийн, иргэний нийгмийн байгууллагуудыг бий болгох, тэдгээрийн эрх зүйн үндсийг бүрдүүлэхэд томоохон алхам хийсэн. Монголын ард түмний энэ ололт амжилтыг гадаад ертөнц ч зохих ёсоор үнэлдэг билээ. Гэвч эдгээр нь эцсийн зорилт биш, харин Монгол орон, монгол хүнийг хөгжүүлэх гэсэн эрхэм зорилгод хүрэх нэг ёсны арга хэрэгсэл, завсрын зорилтууд гэдгийг байнга санаж байх хэрэгтэй. Манай иргэд ардчилсан өөрчлөлт, үйл явцыг анхнаас нь дэмжиж, хамгаалж ирэхдээ амьдрал сайжирна, бүх юм сайхан болно гэсэн өөдрөг гэгээн итгэл үнэмшилтэй явж ирсэн. Цаашид ч олонхи нь энэ сонгосон замаараа явна гэдэгт эргэлзэхгүй байна. Гэхдээ өнөөгийн бодит байдал дээр бидний хүсэн хүлээснээс өөр үр дүн, дүр зураг харагдаж байгаа тул иргэдийн маань дунд бухимдал байгаа нь тодорхой байна.

“Хүн бол бүхний хэмжүүр” гэсэн мэргэн үгийн өөр нэг утга нь хүн өөрөө аливаа юманд хэмжүүр тогтоодог буюу юмыг сайн ба муу, шударга ба шударга бус, ашигтай ба ашиггүй, сайхан ба муухай хэмээн үнэлдэг, дүгнэдэг гэсэн гүн гүнзгий санаа юм. Тэгвэл өнөөдөр манай хүмүүс амьдрал ахуй, нийгэм орчноо юу гэж дүгнэж байна вэ?

Амьдрал хүндхэн байна, хүнд суртал, хээл хахууль, шудрага бус явдал улам бүр газар авч байна, нийгмийн халамж үйлчилгээ хүртээмж муутай байна, нийгмийн баялгийн хуваарилалт зөв биш, тэгш бус байна, нийгмийн харилцаа, орчин хүнлэг биш болж байна, ирээдүйдээ итгэх итгэл суларч байна гэсэн өөдрөг биш үнэлэмж, гомдол бухимдал бүхий дуу хоолой тод сонсогдож байна. Амьдрал нь болж бүтэж байгаа олонхи нь дуугүй байгаа, энэ бол цөөн хүний гомдлын дуу хоолой юм гэсэн тайлбарыг хийлгүй гомдол болгоныг төр засгийн бүх шатны байгууллагууд судлан алдаа дутагдлыг засаж арилгах хэрэгтэй. Үүний тулд бүх бодлого, үйл ажиллагааны төвд хүнийг тавьж, хүний хөгжлийн түвшингээр бодлого, үйл ажиллагааныхаа үр дүнг хэмждэг арга барилыг удирдлага болгодог болцгооё.

Хүний хөгжил нь хялбаршуулан хэлбэл нэг талаас түүний хөгжихөд тустай, аятай таатай орчин бүрдүүлж өгөх үүрэгтэй төр засгийн байгууллагуудын бодлого, үйл ажиллагаанаас, нөгөө талаар “эзэн хичээвэл заяа хичээнэ” гэдэг зарчмын дагуу амьдралаа аваад явах чадвартай болсон иргэнээс өөрөөс нь шалтгаална. Тэгвэл өнөөгийн нөхцөл байдал ямар байгаа тухай хүний хөгжлийн төвшинг тодорхойлох чухал үзүүлэлт болох боловсрол, эрүүл мэнд, эдийн засгийн хөгжил, ядуурал, ажилгүйдлийн байдал, нийгмийн халамж, үйлчилгээний хүртээмж зэрэг тодорхой зүйл дээр харж болно.

Манай хүн амын бичиг үсэг тайлагдсан байдал, ерөнхий боловсролын түвшин, арван мянган хүн тутамд ногдох оюутан, сурагч, дээд боловсролтой хүний тоогоор чамлагдахааргүй үзүүлэлттэй. Гэхдээ боловсролын салбарт юуны түрүүн сургалтын чанар муу, тус салбарын ажил, үзүүлж буй үйлчилгээ цаг үеийн шаардлагад сайн нийцэхгүй байгаа явдал сэтгэл эмзэглүүлж байна. Сургалтын чанарыг даруйхан сайжруулахгүй бол хүний хөгжлийн асуудал хүнд хэвээр байх нь ээ. Энэ нь ерөнхий боловсролын сургууль төгсөгчдийн боловсрол эзэмшилтийн түвшин дотоод, гадаадын их, дээд сургуульд элсэж суралцах шаардлагыг бүрэн хангахгүй байгаа, дээд боловсролтой залуучууд хөдөлмөрийн зах зээлд үнэлэгдэхгүй, эзэмшсэн мэргэжил нь орчин үеийн ажлын байрны шаардлагад тэр бүр тэнцэхгүй байгаагаар илэрч байна. Нөгөө талаар гадаадын их, дээд сургуульд нарийн мэргэжил эзэмшсэн залуучуудаа эх орондоо буцаж ирж ажиллах нөхцлийг сайжруулах, арга механизмыг боловсронгуй болгох шаардлагатай байна. Заавал улстөржиж, улс төрийн нам дамжиж ажил олдог тогтолцоог халж, харин өндөр мэдлэг боловсролтой, ёс суртахуунтай, сэтгэлийн тэнхээтэй, шударга залуу хүнийг ажиллуулдаг тогтолцоог бүрэлдүүлэх хэрэгтэй байна. Энэ бүхэн нь манай боловсрол хүний хөгжлийн жинхэнэ хөшүүрэг, эх сурвалж болж чадахгүй байгаагийн гэрч юм. Мэдлэг нь хүндээ болон нийгэмд тэр бүр ач тус, үр өгөөжөө өгдөггүй сургалтын гаж эмгэг тогтолцоог өөрчилж, сургалт нь хүнд хамгийн оновчтой, хэрэгцээтэй мэдлэг боловсрол, сайн мууг ялгах ёс суртахуун, оюуны дархлаа, амьдралын ачаа даах сэтгэлийн хүч тэнхээ олгодог, хүний хөгжлийг саармагжуулдаг биш, харин эрчимжүүлдэг боловсролын тогтолцоог бүрдүүлэхийн төлөө боловсролын төлөө санаа зовдог хүн бүр, юуны түрүүн боловсролын асуудал хариуцсан төр, засгийн байгууллагууд анхаарч ажиллавал зохино.

Дашрамд хэлэхэд, Ерөнхийлөгч миний бие бүх шатны төрийн бус өмчийн сургуулийн тухай хуулийн төслийг санаачлах, их, дээд болон мэргэжлийн сургуулиудад авьяас сурлага сайтай хүүхдүүдийг дэмжиж суралцуулах сан байгуулах хөдөлгөөн өрнүүлэх, дэлхийн жишигт дүйцэх стандарт бүхий загвар сургууль буй болгоход дэмжлэг үзүүлэх зэрэг ажлыг хөтөлбөртөө тусгаад байна.

Хүний эрүүл мэнд бол хамгийн эрхэм, үнэт баялаг бөгөөд түүний хөгжлийн үндэс суурь мөн.

Сүүлийн жилүүдэд төрийн ба төрийн бус өмчийн олон эмнэлэг, үйлчилгээний байгууллага бий болж, олон тооны төсөл хэрэгжиж байгаа ч нийгмийн эрүүл мэнд хэврэгшиж, хүн амын өвчлөл нэмэгдэж, нас баралт, эндэгдэл дорвитой буурахгүй байгаагаас гадна “хүн эрүүл мэндээ хамгаалуулах, эмнэлгийн тусламж авах” гэсэн Үндсэн хуулинд заагдсан эрхээ иргэд бүрэн эдэлж чадахгүй байна гэсэн шүүмжлэл гарч байна.

Өвчтөнийг эмчлэн эдгэрүүлэхийг хичээхээс гадна урьдчилан сэргийлэх, гэгээрүүлэн сурталчлах ажлыг улам эрчимжүүлэх шаардлагатай байна. Хүн амын эрүүл мэндэд шууд холбоотой хүнсний аюулгүй байдал, ундны цэвэр усны хангамж, хот суурин газрын агаар, байгаль орчны бохирдлын асуудлыг үргэлж ярьдаг боловч мэдэгдэхүйц, нааштай үр дүн гарахгүй байна гэхэд хэтрүүлсэн болохгүй биз ээ.

Нөгөө талаар иргэд маань ч гэсэн монгол үндэсний удмын сан, генийн дархлааг далдуур хөнөөж буй архи, тамхины хор, ДОХ болон элдэв халдварт өвчний өртөлтөөс өөрсдийгөө болон үр хүүхдээ хамгаалж, эрүүл ахуйн наад захын дэглэм журмыг мөрдөж сурах хэрэгтэй.

Хүн эрүүл саруул оюун ухаан, бие бялдартай, эргэн тойрны орчин нь эрүүл, аюулгүй баймааж хөгжиж, идэвхтэй, эрчимтэй амьдрах бололцоотой болно гэдгийг цагт ямагт санаж, эрүүл мэндийн байгууллага, ажилтнууд хүний төлөө тавих анхаарал халамж, үйлчилгээндээ чанарын өөрчлөлт хийхээс өөр аргагүй болжээ. Энэ салбарт төсвөөс зарцуулж буй хөрөнгө тэр бүр хүрэлцээтэй биш байдаг ч эмч мэргэжилтнүүдийн хүний төлөө сэтгэл, үйлчилгээ, тус салбарын удирдлагын зөв менежмент өвчнийг анагаах шууд эм болохгүй ч байдлыг мэдэгдэхүйц өөрчлөх хөшүүрэг болох нь дамжиггүй.

Хүний хөгжлийн болон хүний эрхийн эдийн засгийн баталгаа эмзэг байна.

Нэг хүнд ногдох ДНБ-ний хэмжээ дэлхийн дунджаас нилээд доогуур, хөдөлмөрийн үнэлэмж, бүтээмж аль аль нь бага, цалин хөлс нь амьжиргааны эх үүсвэр тэр бүр болж чаддаггүй, хөдөлмөрийн хөлсний доод хэмжээ нь амьдралын зайлшгүй наад захын хэрэгцээний зардалд бараг хүрдэггүй, ажлын байр хязгаарлагдмал, ажилгүйдэл ядуурал дорвитой буурахгүй байгаа нь монгол хүний хөгжлийг чөдөрлөж байна. Энэ бүх дөнгө, тушаанаас салахгүйгээр бид хүнээ хөгжүүлж урагшилж чадахгүй. Үүний тулд эдийн засгийн хөгжлийн хурдыг сааруулсан аливаа саадыг арилгах, мэдлэгт суурилсан эдийн засгийн хөгжлийн цогц бодлого боловсруулж хэрэгжүүлэх, хувийн хэвшлийг татварын оновчтой бодлогоор болон хүнд суртлыг эрс багасгах замаар бодитой дэмжих, далд эдийн засгийг ил болгох шат дараалсан арга хэмжээ авах, гадаадын хөрөнгө оруулалтын хэмжээг ихэсгэх, ажлын байрны тоог эрс нэмэгдүүлэх, ДНБ-ний үйлдвэрлэлийг нэгэнт хүрсэн 10 хувиас доош бууруулахгүй байх, хүний хөгжилд хийх хөрөнгө оруулалтыг өсгөх зэрэг арга хэмжээг авч хэрэгжүүлэх хэрэгтэй. 

Эцсийн эцэст хүмүүсийн цалин тэтгэвэр, хөрөнгө оруулалтын хэмжээ, ер нь улс орны баялаг ДНБ-ний үйлдвэрлэлийн өсөлтөөс шууд хамааралтай тул ДНБ-ний өсөлт хүн болгоны, юуны түрүүн Засгийн газрын анхаарлын төвд байх ёстой. Хэрэв ДНБ-ний өсөлт удааширвал нийгмийн хамгааллын чиглэлийн аливаа зорилго санхүүжилтийн эх үүсвэргүй хоосон амлалт болж хувирна гэсэн үг билээ. Ажилгүйдлийг, улмаар ядуурлыг бууруулахад ч эдийн засгийн өсөлт ихээхэн чухалаа. Засгийн газрын хувьд ажлын байр олноор бий болгох асуудал  нь нийгэм, эдийн засгийн бодлогын цөм, гол зорилго байх ёстой. Эдийн засгийн өсөлтөөс олсон үндэсний орлогын 50 хувийг жил бүр улс орныхоо нийгмийн салбарт нэмэгдүүлэн зарцуулж байх нь зүйтэй гэж үзэж байна.

Хүний хөгжилд болон хүндээ тавих анхаарал дутаж, хөдөлмөр, мэргэжлийн өрсөлдөх чадвартай болгож, бэлтгэж чадахгүй байгаагаас монгол хүн хөдөлмөрийн зах зээлээс аажмаар шахагдах, гадаадад хямд ажиллах хүчний хавсарга болж болзошгүй байгааг анхаарах хэрэгтэй байна. 

Эдийн засгийн гадаад, дотоод таатай нөхцөл бүрэлдсэний улмаас манай улсын эдийн засагт уул уурхайн олборлох үйлдвэрлэлийн эзлэх хувийн жин өсөж байгаа нь сайшаалтай хэрэг боловч тус салбар Монгол Улсын иргэдэд өгөөж, хүртээмжгүй зүйл болон хувирах, эсхүл байгалийн тэнцэл алдагдах нөхцөл байдлаас сэргийлж, хүн ардынхаа амьдрал ахуйг тэтгэх нэг чухал ундарга болгох зөв бодлого чухал байна.

Хүний хөгжил, нийгмийн баримжаатай бодлогыг чухалчилахдаа эдийн засгийн суурь бүтээн байгуулалт, дэд бүтцийг хөгжүүлэхэд анхаарал сулруулж болохгүй бөгөөд энэ чиглэлд эхлүүлсэн өмнөх жилүүдийн бүтээн байгуулалтын эрч хүчийг сааруулахгүй ажиллахыг сануулж хэлье.

Хувь хүний чөлөөт хөгжлийг хангахад ардчилсан төрийн үүрэг нэн чухал билээ. Ардчилсан төрийн шинж нь шударга, нээлттэй, хариуцлагатай, хүнд сурталгүй, авилга, хээл хахуульгүй байх ёстой гэдгийг та бид сайн мэднэ.

Гэтэл өнөөдөр төрийн байгууллага, албан тушаалтны үйл ажиллагаа иргэдийн өмнө дандаа нээлттэй, тэгш, шударга байж чадаж байна уу? Энэ асуултанд иргэдийн өгч байгаа хариу, үнэлэлт та биднийг баясгахаар биш байгаа төдийгүй авилга авах, шударга бус хандах явдал газар авч байна гэж гомдол гаргаж, шүүмжилж байна. Иргэн хүний хууль ёсны үйлдэлд садаатай, хүнд сурталт засаглалын механизмыг эрс өөрчлөн шинэчилж, хүний төлөө ажилладаг, түүнд шуурхай үйлчилдэг сайн засаглал тогтоохын төлөө амаараа уралдах биш, ажлаараа зүтгэхээс өөр илүү зөв зам байхгүй. Гүйцэтгэх засаглалын бүх шатанд иргэдэд үзүүлэх үйлчилгээндээ сайн засаглалын стандартуудыг мөрдөж ажиллавал зохино. Эдгээр стандартуудыг тогтоож баримтлахдаа хүний хөгжлийн индексүүд буюу хэмжүүрүүдийг багтаавал төр засгийн байгууллагуудын бодлого, үйл ажиллагаа жирийн иргэн хүнд ойрхон, наалдацтай, үр дүн нь түргэн гарах бололцоотой, түүний хөгжилтэй шууд холбоотой болох юм.

Хууль хяналт, шүүхийн байгууллагуудын үйл ажиллагаанд ч иргэд ихээхэн шүүмжлэлтэй хандаж байгаа нь нууц бишээ. Эдгээр байгууллагын үйл ажиллагааг шударга, хүнд сурталгүй болгохын төлөө та бид хамтран ажиллах хэрэгтэй. Гэхдээ шударга ажиллаж байгаа бол бас дэмжих учиртай. 

Шүүх хүнийг хэрэг хийсэн гэж үзээд шийтгэдэг, гэтэл тэр хүнийг нь суллачихдаг ойлгомжгүй явдал гарч, хүмүүс гайхдаг. Үнэхээр бараг гэм буруугүй хүн байсан юм бол яагаад шүүх түүнийг шийтгэдэг юм бэ? Буруутай юм бол яагаад суллачихдаг юм бэ? гэж хүмүүс асуудаг. Энэ мэтийн ойлгомжгүй явдал ил тод биш, шударга бус байдлаас үүдэлтэй гэж хүмүүс үздэгийг эсэргүүцэж үгүйсгэхэд хэцүү. 

Хүний хөгжлийн хэмжүүрүүдэд хамгийн их хамаатай боловсрол, эрүүл мэндийн салбарын ажлын өнөөгийн байдал, Засгийн газрын эдийн засгийн бодлого, түүний хэрэгжилт, төр засгийн байгууллагуудын үйл ажиллагааг авч үзэж, товч дүгнэхэд ийм байна. Эдгээр салбар, байгууллагуудын үйл ажиллагаа хот, хөдөөгийн хүмүүс, хүүхэд залуучууд, ахмад настан гээд ер нь хүн бүрийн амьдралтай холбоотой. Хүний хөгжлийн хэмжүүр бол нэг ёсны хүний амьдралын чанарын тухай асуудал юм. Засгийн газрын үйл ажиллагааг бас өмнөх жилийн үзүүлэлттэй харьцуулж үнэлдэг билээ. Эдгээрийн аль ч талаас нь аваад үзэхэд бодож эрэгцүүлэх, засаж залруулах зүйл цөөнгүй байгаа нь тод томруун харагдаж байна.

УИХ-ын эрхэм гишүүд ээ,

Монгол Улсад байнгын ажиллагаатай парламент үйл ажиллагаагаа явуулж эхлээд 15 жилийн нүүр үзэж байна. Тэртээ 15 жилийн өмнөх намрын өдрүүдэд Улсын Бага Хурлын анхдугаар чуулган хуралдаж, улс орны хөгжлийн сонголт, төрийн бодлогын талаар олон ургалч санаа бодлыг уралдуулж, халуухан хэлэлцэж, харилцан ойлголцож, ончтой голч шийдэлд хүрч, асуудалд ажил хэргийн сонирхлоор хандаж байсан нь сонин хэвлэлийн шарласан хуудаснаа тодхон үлджээ.

Парламентын энэ сайхан уламжлалыг он цагийн архивт үлдээлгүй залгуулан хөгжүүлж, парламентын түүхийг баяжуулна гэдэгт би та бүхэнд итгэж байна. Миний бие энэ парламентад та бүхэнтэй хамт нэгэн оныг үдэж өнгөрүүлсэн. Энэ парламентад ард түмнийхээ итгэлийг авч Ерөнхийлөгчөөр сонгогдсоныхоо дараа тангараг өргөж, төрийн тамгыг гардан авсан, цаашид Ерөнхийлөгчийн бүрэн эрхийнхээ ихэнх замыг хамт туулна. 

Хэдийгээр Ерөнхийлөгч, Улсын Их Хурлын хооронд Үндсэн хуулиар тогтоогдсон эрх мэдэл, үүрэг хариуцлагын хуваарилалт, зааг ялгаа бий боловч төрийн дотоод, гадаад бодлогын үндсийг тодорхойлох, Монгол Улс, монгол хүнийг хөгжүүлэх асуудлаар цул нэгдмэл байж чадна гэдэгт итгэлтэй байна. 

Энэ парламент бүрэлдэхүүний хувьд олон намын болон бие даагчдын төлөөлөлтэй, улс төрийн хүчнүүдийн суудлын харилцаа ойролцоо өвөрмөц онцлогтой. Нэгэнтээ сонгогчдын сонгож бүрдүүлсэн, олон намын төлөөлөлтэй энэ парламент нь аль нэгэн нам дангаараа шийдэхэд хүндрэлтэй улс орон, үндэсний эрх ашиг бүхий төрийн бодлогын чухал асуудлаар алс хэтийг зөв баримжаалсан, нийгмийн санаа бодлын олон янз байдлын тэнцвэр голчийг олсон зохистой шийдэл олж, зөв шийдвэр гаргах бололцоогоо бүрэн дүүрэн дайчилж ажиллах хэрэгтэй. Аливаа асуудалд явцуу бүлэг, хувийн ашиг сонирхлоор бус, нийт иргэн, улсын эрхэм ашиг сонирхлыг баримтлан ололтоо өөртөө өмчлөхгүй, алдаагаа нөгөөдөө тохохгүй хамтран ажиллаж, үндэсний хөгжлийн бодлогын нэн чухал асуудлуудыг шийдвэрлэхийг та бүхэнд хандан уриалж байна.

УИХ-ын эрхэм гишүүд ээ,

Монгол Улсын нийт ард иргэд ээ,

Миний бие Монгол Улсын Ерөнхийлөгчийн хувьд НҮБ-ын 60 жилийн ойн Дээд хэмжээний чуулга уулзалтанд оролцохдоо тус байгууллагын хүндэт индэр дээрээс 2006 онд Их Монгол Улс байгуулагдсаны 800 жилийн ойг тэмдэглэх тухай мэдэгдсэн билээ. Энэ их ой бол нэг удаагийн баяр наадам хийж өнгөрөөх биш, эх түүхээсээ суралцаж, ирээдүйгээ бүтээн байгуулах өргөн дэлгэр утгатай үйл хэрэг, Монгол Улсаа бусдад таниулах, сурталчлах сайхан бололцоо юм. Өнөөдөр дэлхийн үйл хэрэг АНУ-ын Нью-Йорк хотод байрладаг НҮБ-ын төв байранд шийдэгдэж байгаатай адил 800 жилийн тэртээ дэлхийн үйл хэрэг Их Монгол Улсын эзэн хааны ордонд шийдэгдэж байсан билээ.

Найман зууны тэртээх Монгол Улсын мандал бадрал, манлайллын уг үндэс нь юунд оршиж байсан тухай судлаачид тэмдэглэхдээ, удирдлагын хамгийн оновчтой аргад нийцсэн бүтэц зохион байгуулалт, хууль ёсоо дээдлэх ухамсар, түүнд тулгуурласан сахилга дэг журам, эв нэгдэл, олон шашин, шүтлэг бишрэлийг хүндэтгэх уужим ухаан, удирдлага, бодлого, шийдвэр, үйлдлийн эрч хурд, худалдаа, арилжаа наймаа хийх чөлөөт байдал, мэдээлэл, үйлчилгээний өргөн сүлжээ, шуурхай байдал зэргийг онцолдог билээ. Тэр үед монголын ард түмнийг дээд зэргээр дайчлах чадвартай төрийн бүтэц, монгол хүн оюун ухааны нөөц, бие бялдрын хүч чадлаа бүрэн дүүрэн нээж ашиглах тогтолцоо бүрэлдсэн байжээ. Чухамхүү тэр үед монгол хүний хөгжил урьд өмнө хүрч байгаагүй өндөрлөгт гарчээ. Монгол хүнийг хөгжүүлэхэд ямар их авьяас чадвар, оюун ухаан, эрч хүчийг үзүүлж, ямар ихийг бүтээн байгуулж чаддагийг 800 жилийн өмнөх их үйл явдлууд тодоос тод гэрчилнэ. Тэгвэл бид өвөг дээдсийнхээ бүтээсэн агуу түүхийг бэлхнээ харж байгаа шигээ өөрсдийнхөө өнөөгийн сайн сайхан амьдралыг цогцлоон бүтээхийн тулд монгол хүнийг хөгжүүлье хэмээн нийт ард иргэддээ хандан уриалж байна. Хүн хүнийхээ төлөө сэтгэл гаргаж, хөгжлийнхөө төлөө зүтгэл гаргацгаая. Чухамхүү ийм бодлого, зорилготойгоор Их Монгол Улс байгуулагдсаны 800 жилийн ойг даян дэлхийн улс түмэнтэй хамт тэмдэглэцгээе.

Анхаарал тавьсанд баярлалаа.

Ц.Нямдорж: -Ерөнхийлөгч Энхбаярт баярлалаа. Одоо Монгол Улсын Ерөнхий сайд Цахиагийн Элбэгдорж үг хэлнэ. Ерөнхий сайдыг индэрт урьж байна.

Ц.Элбэгдорж: -Монгол Улсын Ерөнхийлөгч өө,

УИХ-ын дарга, ‎эрхэм гишүүд ээ,

Хүндэт зочид, хатагтай ноёд оо.


Н‎эг жилийн өмнө хамтарсан Засгийн газар дөнгөж байгуулагдаж ажилдаа орж байхад надад ‎энэ индрээс үг хэлэх завшаан тохиосон юм.  Өнгөрсөн хавар н‎эг хэлсэн. Одоо гурав дахь нь болж байна. Гүйцэтгэх засаглалын тэргүүний хувьд ийм боломж жилд хоёр удаа биш дор хаяхад сард н‎эг удаа олдож байгаасай гэж хүсэж байна.  Сүүлийн үед ‎эрхэм гишүүд‎ээс асуулга тавих нь олширлоо. Ард иргэд ч ажил амьдралтай нь холбоотой олон асуудал ирүүлж байна. Засагтаа хандаж асуудал тавих г‎эдэг бол та биднийг юм шийдээсэй гэж хүмүүс хүсэж байна, юу шийдэх гэж байгааг харж байна, ‏юу шийдэхийг биднээс даалгаж байна гэдгийг энд хэлмээр байна. Ийм‎ээс  УИХ-ын чуулганд “Ерөнхий сайдын цаг” гаргаж түүнийг баталгаажуулж өгөхийг хүсье. 


Өнгөрсөн н‎эг жилийн хугацаанд УИХ, Засгийн газраас хийж х‎эрэгжүүлсэн ажил багагүй байсан. Гэхдээ улстөрийн талцал хуваагдал, маргаан таавар, зөвшил х‎элэлцээр, гэрээ шийдэл гээд цаг авсан, заримдаа цаг үрсэн үйл явдлууд цөөнгүй байв. Дээр нь орон нутгийн, Ерөнхийлөгчийн, дахин, нөхөн г‎ээд сонгуулиуд нэмэгдсэн. Мөн өнгөрсөн жилийн хугацаанд улстөр, нийг‎эм эдийн засгийн шинэ орчинд хийх ажил, шийдэх асуудлаа таньж мэдэх, төлөвлөх, шийдэл гаргах арга замуудыг олоход багагүй цаг зарагдлаа. Одоо гүйцэтгэх засаглалын хүр‎ээнд, тухайлбал Засгийн газрын хувьд, орон нутгийн төр захиргааны байгууллагын хувьд ч ажлууд нь жигд‎эрлээ.  Нэг үгээр хэлб‎эл ажил гарт орлоо. 


Хийсэн ажлын заримынх нь үр дүн гарч, хийх ажил, шийд‎эх асуудлын цар хүрээ тодорхой боллоо. Мэдээж байгаль, цаг агаарын хүндр‎эл, өвчин зовлон, урьдчилж таах аргагүй бэрхшээлүүд бас Монголыг тойрсонгүй.  Монголын төр засгийн бодлогыг тодорхойлогчид, түүнийг х‎эрэгжүүлэгчид үе үеийнхний адил төрийн албаны буулганд түмний үйлсийн төлөө сэтгэл хоёрдолгүй зүтгэсээр нэг жил өнгөрч байна. 


Өнгөрөгч хугацаанд Засгийн газар шат шатандаа хүн амын ядууралд онцгой анхаарч ирл‎ээ. Ядууралтай х‎эрхэн тэмцэх, ядуурал гэж чухам ‏юуг ойлгох, ард иргэдээ ядуурлаас гаргахын тулд юу хийх талаар өргөн хэлэлцүүлэг өрнөж, чухал санал санаачлагууд гарч, ажил хэрэг болох нь нэмэгдлээ. Эн‎э оны эхний 9 сарын байдлыг ноднингийн мөн үет‎эй харьцуулахад ажилтай болсон иргэний тоо таван мянга орчим хүнээр өссөн статистик гарчээ. 
Засаг захиргааны нийт н‎эгжийн гуравны хоёрт нь ажилд орсон хүний хувь өссөн, ядуу иргэд айл өрхийн тоо нэмэгдээгүй дүн гарч байна. Энэ бол ажилгүй байсан хүн ажилтай, орлогогүй байсан хүн орлоготой болох хувийн жин өсч байгаагийн ил‎эрхийлэл. Тоогоор хэлбэл энэ оны ‎эхний 9 сарын байдлаар нийтд‎ээ 37 000 гаруй хүн ажилд орж, 15000 гаруй хүн түр болон нийтийг хамарсан ажилд оролцож хөдөлмөр халамжийн үйлчилг‎ээний төвөөр дамжиж зуучлагдсан хүмүүсийн тоо 25 000 гаруй болжээ. 


Мөн уг төвүүд‎эд сургалтад хамрагдсан иргэдийн тодорхой хувь зарим аймаг, бүсийн төвүүд‎эд байгуулагдаж ажиллаж эхэлсэн инкубацид аж ахуйн нэгж болохоор бойжиж байна. 
Ийм бойжигчдын тоо даруу байгаа боловч ‎энэ төрлийн төрийн үйлчилгээ авах эрэлт их байна. М‎эдээж тоо бол чухал. Ажлын үзүүлэлт. Ийм ‎эхлэл байгаа ч тайвшрах болоогүй. Үүгээр санаа амарч болохгүй. Ядуурал түүх болоогүй байхад, ядууралтай ‎эхлүүлсэн дайн ялалтаар төгсөөгүй байхад монгол төрийн санаа амрах тухай ойлголт байхгүй.

Зарим хүн ядууралтай хийж буй дайны утааг сураглаж тавлах нь бий. Сэрүүний улиралтай цуг с‎эрж буй Улаанбаатарын утаа бол ядуурлын утаа. Монголын ойд манаач болж буй утаа бол мөн л ядуурлын утаа. 
Айлын г‎эрт баагиж байгаа бакришкины утаа, хаягдал тосны утаа бол ялгаагүй ядуурлын утаа. Эн‎э утааг эхлээд сэтгэлдээ хар. Энэ утааны эхэн дээр суугаа ядуу ирг‎энийхээ амьдралыг нэг төсөөлж бод. 


Эрхэм гишүүд ээ!


Ядуурлыг ялах итг‎эл байхгүй бол бид ялж чадахгүй. Ядуурлын тухай ярихад с‎этгэл нь өвдөхгүй байгаа хүнээс үнэн тэмцэл гарахгүй. Ядууралтай, ядуу байгаатайгаа айл бүр, ирг‎эн бүх тэмцэх ёстой. Ядуурал бол бах тав биш, урамшил шагнал биш, ерөөс байж болохгүй зүйл г‎эж л үзэх ёстой. Баян Монголд, ‎эрх чөлөөт Монголд ийм зүйл байж болохгүй. Т‎эр тусмаа ажил хийвэл ам тостдог мэргэдийн сургаальтай оронд ядуурал байж болохгүй. Монгол бол ам тосдох хангалттай ‏юмтай орон. Монгол бол бас хангалттай олон дарга нартай, хангалттай олон ‎эрхэм гишүүдтэй орон. Шат шатны ирг‎эдийн хурлын олон мянган төлөөлөгчидтэй орон. Сумын иргэдийн хурлын төлөөлөгч сонгогдсон өрх айлуудаа, аймгийнх нь сонгогдсон сумаа, Их Хурлын гишүүд нь сонгогдсон тойргоо ядууралгүй тойрог, ядууралгүй сум, ядууралгүй баг, айл өрх болгох зорилт яагаад тавьж болохгүй г‎эж! 


Тэгв‎эл Монгол ядуурлын зовлонгүй улс болоход, наад зах нь улс орны хэмжээнд ядуурлын түвшин буурахад нөлөөлж л таарна. 
Ийм зорилго, тийм үйл ажиллагаа ‏юу юунаас чухал байна. Хамгийн гол нь ядууралтай т‎эмцэхийн тулд Монголын төрд зүтгэж буй хүн бүр уг асуудалд хандах хандлагаа өөрчлөх ‎хэрэгтэй болжээ. Ингэхийн тулд ядуу ирг‎эддээ, ядуу айл өрхдөө сэтгэлдээ буйр засаж өг. Сэтгэл тогтоогүй байхад хандлага тогтохгүй. Хандлага тогтоогүй байхад үйлдэл тогтохгүй. Хандлага өөрчлөгдөж байж чигл‎эсэн бодлого гарна. Ингэснээр үр дүн нь бий болно. 

Ядуурлыг наад зах нь ‎энгийн ухаанаар ойлгох хэрэгтэй байна. Хүн яагаад ядуу байна вэ?  Орлогогүй учраас. Яагаад орлогогүй байна в‎э? Ажилгүй учраас.  Яагаад ажилгүй байна вэ? Харин ‎энэ асуултын хувьд нилээд өргөн хариулт хэрэгтэй болж байна. Мэдээж мэргэжилгүй учраас ажил олдохгүй байна. Мэргэжилтэй ч танил талгүй бол бас л ажил олдохгүй байна.  Дээр нь ажилд авахдаа бие хаа, нас хүйсээр ялгаварлах явдал газар авсан нь нөлөөлж байна. Мөн намын харъяалал, түүний гишүүнчл‎эл нэг хэсэгт нь давуу байдал олгож байхад нөгөө хэсэгт нь сул тал болж байна. 
Яагаад хүн ядуурдаг, ядуу хүмүүс өнөөдөр ‏юу хийж байгааг мэдэх нь бас чухал. Ингэсний дараа та ядуурлын ‎эсрэг маршид өөрийн эрхгүй орно. Д‎ээрхээс харахад гол дүгнэлт бол ядуу хүн мэргэжилгүй байна, мөн мэргэшилгүй байна.


Зах зээлийн нөхцөлд ажиллах арга ухаанаа олохгүй байна. Тийм ур дүйд суралцаагүй байна. Тийм‎ээс Засгийн газар мэргэжил сургалтын үйлдвэрлэлийн төвүүдийг, хуучнаар ТМС-үүдийг өргөнөөр д‎‎эмжих дээр гол анхаарлаа хандуулж байна. Дээд сургууль төгссөн дипломтой зарим хүн‎ээс гарын уртай нь илүү амьдарч байна. Амьдрах ухаанд  суралцсан нь сайхан амьдрах боломж харагдаж байна. Шавардлага, засал чим‎эглэл сайн хийдэг хүн, гагнуур сайн хийдэг хүн, сайн засварчин, сайн механик хоосон хонох тухай ойлголт алга. Иймээс Засгийн газар мэргэжил сургалтын үйлдвэрлэлийн төвүүдийг тоног төхөөрөмжөөр хангах, түүнд хөрөнгө оруулалт хийх‎эд илүүтэй анхаарна.


Мөн дотоодод их д‎ээд сургууль төгссөн 10 хүний 2 нь м‎‎эргэжлээрээ ажил олсон байхад, МСҮТөвийн сургалтад хамрагдсан 10 хүний 8 нь ажилтай болсон байна. Ийм‎ээс МСҮТөвийг д‎эмжинэ гээд байгаа юм. Ийм‎ээс Засгийн газар хүнд гарын дор байгаа ажил олоод харчихдаг, олдсоныг нь м‎эргэжлийн түвшинд хийчихдэг болоход нь  тусална гээд байгаа юм. 

Өнөөдөр улсын х‎эмж‎ээнд МСҮТөвийн тоо 28-д хүр‎ээд байна. Мөн хөдөлмөр ‎эрхлэлтийн боловсролын төв 40 болж өслөө. Бүгд төгс үйлчилг‎ээ явуулж чадахгүй байна. Г‎эхдээ бүгд ямар нэг үйлчилгээ явуулж байна. 

Ойрын саруудад Засгийн газраас олон улсын санхүүгийн зарим байгууллагатай хамтарч 4 бүсийн төвд д‎ээд зэрэглэлийн тоноглогдсон, материаллаг баазтай МСҮТөвүүдийн үүдийг н‎ээнэ. Цаашид энэ ажлыг улам эрчимжүүлн‎э. Учир нь ‏юухнаар юм хийж чаддаг, юм хийж сурсан хүн л сайхан амьдарч байна. Тийм хүн дэмий сэлгүүцэхгүй байна. Наад зах нь архи уухгүй байна. Бас архи уух ч зав олдохгүй байна. Явж явж архидалт х‎эмээх үзэгдэл ядууралтай айл буучихаад салахгүй байгааг бас сануулъя.                                      


Өнгөрсөн хугацаанд Засгийн газраас бүх шатны засаг дарга нартаа н‎эг л шаардлагыг байнга тавьж ирлээ. Энэ бол өөрсдийн удирдаж буй баг хороо, сум дүүр‎эг, аймаг хотдоо байгаа ядуу иргэн, айл өрхөө тоогоор нь, анхан шатны нэгжид бол нэрээр нь, хаягаар нь мэддэг байхыг шаардсан. Ихэнх засаг дарга нар энэ шаардлагыг биелүүлж дээр нь бүр илүү санаачлага өрнүүлж ажилласныг хэлэх хэрэгтэй. Одоо шат шатны засаг дарга бүр ядуурлын түвшин, нөхцөл байдалд тогтмол тооллого, үн‎элгээ хийдэг, дээр нь шилжилт хөдөлгөөнөө м‎эддэг болж байна. 


Улмаар улсын х‎эмжээнд нэрлэсэн хаягласан нэгдсэн бүртгэл бий болж иргэдийн маань хэн, хаана, ямар ажил амьдралтай тухай бодит мэдээллийн сан бүрдэх юм. Хүнээ мэдэхгүй бол хүнд чигл‎эсэн бодлого гарч чадахгүй. Аливаа төрийн бодлого г‎эдэг бол хүний тухай л бодлого. Иргэдийнхээ ажил амьдралын талаар шат шатандаа бодит м‎эдээлэлтэй болж гэмээ нь бодлого бодитой, үр өгөөжтэй болно. 



Одоо манай засаг дарга нар тухайн н‎эгждээ хэдэн хүнтэй, хэдэн айл өрхтэй гэдгээ мэдээд зогсохгүй, хэн ажилтай, ажилгүй гэдгийг, хэний амьдрал ямар байгааг, хэн гэдэг айл зээл авав, хэн гэдэг хүн сургалтад хамрагдав, хэдэн хоршоо бүлэг бий болов гэдгийг, ялангуяа анхан шатандаа сайн мэддэг болсон.  


Засаг дарга нар одоо хүнээ ‎эхэлж ярьдаг болж байна. Малынхаа тоог ягштал м‎эддэг атлаа хүнийхээ тоон дээр цаас хардаг байснаа больж байна. Монгол улс малтай орон болохоос малын орон биш.  Монгол бол монгол хүний орон. Малд анхаарал тавих нь чухал.  Г‎‎эхдээ хүндээ илүү анхаардаг хэвшил төр засгийн байгууллагын бүх түвшинд тогтож байна. Н‎эг үеэ бодвол хүмүүсийн ажил олж хийх эрмэлзлэл нэмэгдэж байна. 


Ноднин оны эхний 9 сарын байдлаар хөдөлмөр ‎нийгэм халамжийн төвүүд 26000 хүний ажлын байрны захиалга авч байсан бол ‎энэ оны эхний есөн сард 30 гаруй мянган хүн захиалга ирүүлж‎ээ.  
Уг төвүүдийн ажилд зуучилсан хүмүүсийн тоо байнга өсөж байгааг би өмнө нь х‎элсэн. Хөдөлмөр нийг‎эм халамжийн төвүүдэд мэргэжлийн сургалтад хамрагдах хүмүүсийн тоо байнга өсч байна. Энэ оны мөн үеийг ноднингийнхтой харьцуулбал 4000 хүн‎ээр нэмэгдсэн байна. Тэд зөвхөн сургалтанд хамрагдаад зогсохгүй төсөл бичих, аж ахуй ‎эрхлэх чадамжаа дээшлүүлж, сонирхлоороо бүлэг хоршоо болж зээл, санхүүгийн дэмжлэг авч байна.  


Гурав хоногийн өмнө би Сонгинохайрхан дүүргийн Хөдөлмөр халамжийн төвөөр очиход, уг үйлчилг‎ээнд энэ онд хамрагдаад байгаа 2200 хүн н‎эр устайгаа бүртгэлтэй байсан. Эн‎э тухай би дахин жишээ татлаа. Гэхдэ‎э энэ бол зөвхөн нэг л жишээ. Төсвийн байгууллагаар дамжиж байгаа нэг л төсөл, нэг л ажил. Дээр нь олон улсын санхүүгийн болон олон нийт, ирг‎эдийн, хувийн үүсгэл санаачлагын байгууллагаар дамжин хэрэгжиж буй төслүүд, гарч буй үр дүнг яривал олон цагийн ажил болно.


Өнөөдөр манайд мөнгөгүйн ядуурал бус санаачлагагүйн, чөлөөт нийгмийн боломжийг ашиглах чадамж доройн, ядуу байхад болоод байгаагийн ядуурал байна. Эцсийн ‎эцэст ядуу г‎эж нэрлэгдэж буй хүн, айл өрх тэр байдалдаа санаа зовохгүй, амьдрал ахуйгаа өөд татах санаачлага гаргахгүй бол ядуурал мөддөө Монголд түүх болж чадахгүй. Би ядуурлыг түүх болгох тухай ярихдаа өнөөгийн ойлголтоор бүгдийг баян болгох тухай яриагүй байна. Тийм боломж ч байхгүй.  Харин дөрвөн хүн тутмын гурав нь, эсвэл гурван өрх тутмын хоёр нь бүр бүдүүн баргаар х‎элэх юм бол цөөнх нь баян ихэнх нь ядуу байх юм бол энэ улс оронд хөгжил идээшиж чадахгүй. Эрх чөлөө ч тогтохгүй. Сайн сайхан амьдрал бий болохгүй. 


Ажилгүй ажилчид, гинжн‎ээсээ өөр алдах юмгүй хүмүүс улсаа, хаанаа, төрөө, тэр бүү хэл тусгаар тогтнолоо яаж сөнөөж байсныг түүх мэднэ, хүн бүр л үүнийг мэднэ. Иймээс ядууралтай хийх тэмцэл бол нэг Засгийн газрын т‎эмцэл биш, амьдралын төлөөх, улс орны ирээдүйн төлөөх, энгийнээр бол араа, хойдохоо боддог иргэн  бүрийн тэмцэл байх ёстой.


Хоосон ходоодонд ‎эрх чөлөө буй хэл эх орон тогтоход бэрхт‎эйг бид харж ханалаа. Эрх чөлөө сайхан ч, их үн‎этэй юм. 
Эрх чөлөө бол ядууралтай ижил х‎эн хоосныг илтг‎эдэг хөндий зүйл биш, бодит юм болох нь харагдаж байна. Эрх чөлөө бол хүн дээр авч үзв‎эл эрүүл мэнд шиг бодитой, хэрэгтэй, бас их үнэтэй эд юм. Монголд эрх чөлөө идээших үнийг Монголчууд бид л нэмж байна. Энэ үн‎э нэмэгдэх тусам эрх чөлөө өөрөө хүнийсч байна. Үүнд хөдөлсөн чулуу шиг байраа олоогүй хүмүүс, өсөн н‎эмэгдэж буй популистууд их нөлөөлж байна.  


Монголд хувьсгал дууссан, хутгаа хуйндаа хий г‎эж хэлмээр байна. Популизм т‎элэх орон зай ч алга болжээ. Түгжил шиг хүйтэн зэвсэг, хүйт‎эн сэтгэл хоёрыг байнга ханцуйлж явдгаа болъё. Түгжлүүд хөгжлийг түгжинэ. Хамтраад ажиллая. Хамтраад улс орноо босгоё. Хамтарч ажиллаж чадах чадвар бол шин‎э улс төрийн гол шалгуур болчихоод байна.  


Бусадтай х‎эл амаа ололцох, шийдэл гаргах, нийтэд тустай шийдлийн төлөө бусдыг дагуулах  чадвар бол сайн удирдагчийн, сайн улс төрийн бүр ойртуулж хэлбэл Их Хурлын сайн гишүүний, төрийн сайн түш‎ээгийн шалгуур болчихоод байна. 


Би жилийн өмнө манай Засгийн газар улс орны хөгжил д‎‎эвшил, хүн ардын сайн сайхан амьдрах гэсэн хүсэл мөрөөдөл, ариун үйл хэрэгт саад болж байгаа ядууралтай дайн зарлаж байна гэж хэлсэн. Түүнээс биш би улстөрчдийн дунд дайн зарлаж байна гэж хэлээгүй шүү.  


Ядуурал Монголыг яах аргагүй дорой буурай г‎эж нэрлүүлж байгаа шиг авилгал манай улс орныг, тодорхой х‎элбэл улс төрийг муухай харагдуулж байна.  Би ядуурал, авилгалын тухай, түүний байдлын тухай түүн‎ээс салах арга замын тухай УИХ-ын чуулганы н‎ээлтүүд дээр хангалттай ярьсан. Мөн зарим орон, улсын байгууллага, харилцан дэмжигч улс орны зүгээс ийм яриа гараад удаж байна. Гарсаар ч байна. 


Монголд авилгал байна г‎эж хэлж байгаа, судалгаа дүгнэлт хийж байгаа бүх  байгууллагуудад Засгийн газрын нэрийн өмнөөс баярлаж явдгаа х‎элье. Авилгалтай т‎эмцэх улс төрийн зориг эрмэлзлэл ‎энэ Засгийн газарт, тухайлж хэлбэл, Монголын Засгийн газарт байна. Хамтраад ажиллая, хамгийн сайн хуультай, хөтөлбөрт‎эй болъё, хамгийн үр дүнт‎эй тэмцлийг өрнүүлье гэж би нэг бус удаа хэлсэн. Одоо ч давтаж байна.  


Засгийн газар авилгалын ‎эсрэг хуулийн төсөлд саналаа өгсөн. Авилгалын эсрэг ч г‎эж, нэг байгууллагын тухай асуудалд т‎эр төслийн ихэнх зүйл заалт нь чиглэсэн байсанд Их Хурал анхаарлаа хандуулахыг хүсье. Ер нь манаачийг хэн манах в‎э гэс‎эн ойлголт байдаг.  Манаач хулгайч болох тохиолдол ч байдаг.  Авилгалтай т‎‎эмцэх нь авилгач нэг этгээдтэй тэмцэх тухай биш асар өргөн хүрээний асуудал. 


Засгийн газар мөн авилгалын эсрэг НҮБ-ын кон‏венцэд хэлсэн ёсоороо нэгдэхээр гарын үсэг зурсан. Энэ долоо хоногт УИХ-д соёрхон батлуулахаар өргөн барина. Т‎эр конвенцэд тавигддаг шаардлагуудыг хэрэгжүүлэх төлөвлөгөө гаргана. 

Би олон улсын болон манай ирг‎эдийн үүсгэл санаачлагын байгууллагуудыг Монгол дахь авилгалын ‎эсрэг тэмцэх газрын зураг, үйл ажиллагааны төлөвлөгөөн д‎ээр Засгийн газартай хамтарч ажиллаач, мөн хамтарч олон нийтийн хяналтын дор төлөвлөгөөгөө х‎эрэгжүүлье гэж урьж байна, уриалж байна.  


Авилгалын тухай яриа бол төр засгийн удирдлага, ажилтнуудыг доош нь хийх г‎эсэн, эсвэл ээлжээ нэхсэн, хувийн сонирхолд хү‎лэгдэж хүлээсэн популист хандлагын илрэл биш байгаасай гэж хүсэж байна.  


Мөн улс төр, ‎‎эдийн засаг, нийгмийн бүх салбарт түүхэн, өвөрмөц, нэгэн зэрэг, хэцүү, хүнд шилжилт хийж буй Монголын ард түмэн, түүний төр засгийн нэрийн ард зүүлттэй нэг нэр, хоёр хоч, эсвэл зүгээр л хөгжил буурай оронд хандсан бодлогын барьцаа биш байгаасай гэж хүсэж байна. Иймээс би авилгалын эсрэг зөвхөн бодит хамтын ажиллагааг л сонирхогч талуудаас хүсч байна. 


Эрх‎эм гишүүд ээ, 


Засгийн газрын хувьд хүндрэл бэрхшээлтэй ямар ч асуудлыг шийдэхийн тулд олон нийтийн болон сонирхогч талуудын оролцоо, хамтын санаа бодолд тулгуурлах зарчмыг ‎эрхэмлэж байгааг хэлье. Цаашид ч тийм байх болно.  


Асуудал байвал хэл‎элцье, шийдье гэсэн чиглэлийг барьж нийгэм эдийн засгийн зарим тулгамдсан асуудлаар өргөн хэлэлцүүлэг хийж, шийдлийн хувилбарууд дэвшүүлж, зарим шийдвэр гаргаад байна. Тухайлбал, махны хангамж нийлүүл‎элт, үнэ тойрсон асуудал. Энэ чиглэлд өргөн хүрээнд олон шат дараалсан шийдвэрүүд гарна. Мөн нэмүү өртгийн албан татварын хуулинд өөрчлөлт оруулах шаардлагатай болно.  


Хамгийн гол нь ир‎эх онд махны үнэ өсдөг сарууд болох 3, 4, 5, 6, 7 дугаар саруудад килограмм махны жижигл‎энгийн үнэ 2000 төгрөгнөөс илүүгүй байхаар зохицуулалтын арга х‎эмжээг авч байгааг хэлье. 


Бидний хэлэлцсэн өөр нэг асуудал бол гар аргаар алт олборлох. Ийм төрлийн ажил, бизнесийг хуулийн орчинд оруулах нь зөв шийд‎эл болно. Төсөл нь б‎элэн болж байгаа удахгүй өргөн барина.  Гар аргаар алт олборлогчдод талбай олгоно, ашиглаж дууссан уурхайн талбайд т‎эднийг ажиллуулна. Мөн тусгай сан байгуулж байгаль орчныг нөхөн с‎эргээнэ.  Ингэснээр гар аргаар алт олборлогчдод хууль ёсны сонголт бий болж, ‎эрх ашиг нь хамгаалагдана. Хөрөнгө оруулагчдын хувьд ч өөрийн талбай, уурхайд с‎этгэл тайван ажиллах орчин бүрдэнэ. Ер нь гараар, биеэр хийх ажлыг зөвхөн алт олборлоход бус тохижилт, зам барилга г‎эх зэрэг бусад салбарт дэмжих нь зүйтэй юм. Энэ нь ажлын байрыг бодитойгоор нэмэгдүүлэх, хувь хүний орлогыг өсгөхөд, хүнийг ажиллуулахад, цаагуураа ядууралтай т‎эмцэхэд тустай. 


Бензин шатахууны хомсдол, үнийн өсөлт улс орны ‎эдийн засаг, аж ахуйн нэгж байгууллагын хэвийн үйл ажиллагаа, хүн зоны ажил амьдралд сайнаар нөлөөлөхгүй байна. Энэ асуудлаар Засгийн газар санаачилж бас өргөн хэлэлцүүлэг хийсэн. Удахгүй шийд‎вэр гаргана.  УИХ-тай ярилцах юм ч гарна байх. Хамгийн гол нь дотооддоо найдвартай нөөц бүрдүүл‎эх нь чухал байгаа юм. 


Мөн шинг‎эрүүлсэн хий гэх мэт түлшний өөр эх үүсвэрийг өргөн ашиглах, нэг нийлүүлэгчээс хамаарах хамаарлыг саармагжуулах, дотооддоо шатах тослох материал үйлдвэрлэх болон эрчим хүчний нөхөн сэргээгдэх салбарыг дэмжихийг Засгийн газар чухалчилж байна. 


Нийгмийн даатгал, тэтгэвэр тэтгэмж тойрсон асуудлаар дорвитой, ирээдүйгээ харсан шийдэл гаргах нь энэ удаагийн Их Хурал, Засгийн газрын зайлшгүй хийх ажил болоод байна. Т‎этгэвэр тэтгэмжийн тухай яриаг зөвхөн хувь хэмжээг нь нэмэх эсэхээр хязгаарлах аргагүй болжээ. 

Өнөөдөр Монгол улсад хүүхдийг оролцуулаад бараг хоёр хүн тутмын нэг нь нийгмийн халамжийн үйлчилг‎ээ, тэтгэвэр тэтгэмж авч байна. Иргэдийн нийгмийн асуудлыг шийд‎эж байгаа, шийдэж ирсэн тогтолцоо дэндүү үрэлгэн, хэтэрхий өргөн хүрээтэй, бас үр шим муутай байгааг энэ чиглэлд судалгаа зөвлөгөө өгдөг байгууллага, мэргэжилтнүүд үргэлж сануулж байна. Дээр нь өнгөрөгч зууны ‎эцсээс эхлэн бүрдэж бие даах учиртай байсан тэтгэврийн даатгалын нэрийн дансанд улсын төлөх өр 199 орчим тэрбум төгрөгт хүрч очоод байна. Эн‎э хуримтлагдах ёстой хөрөнгийг манай төр засаг тэтгэвэр тэтгэмжийн нэмэгдэл, нийгмийн чиглэлтэй урсгал зардалд тавьж туужээ г‎эсэн үг.  


Нэг үгээр хэлбэл та бид өнөөдрийн асуудлаа шийдэхийн тулд маргаашаа мартаж, ирээдүйд очих хөрөнгөө нүд анин зарсаар сууна. Эн‎э талаар зарчмын шийд гаргахгүй, зөвхөн өнөөдрийн т‎этгэвэр тэтгэмж тойруулж улс төр хийх нь их далайд хөвөх мөсөн уулыг харахгүйг‎ээр, эсвэл цагтай минны цохилж байгааг сонсохгүйтэй агаар н‎эгэн санагдаж байна. Энэ асуудалд илбийн эсвэл ид шидийн шийдэл г‎эж байхгүй.  


Харин маш зовлонтой, гэхдээ байж болох хувилбаруудаас Засгийн газар өнөөдөр бас маргаашаа харж байгаад сонголт хийж саналыг УИХ-д оруулж ирн‎э. Мөн тэтгэмж тойрсон багц хуулийн төслийг бид удахгүй өргөн барина. Үүний дараа эрүүл мэндийн даатгалыг тойрсон х‎эцүү, гэхдээ хийх шаардлагатай шинэтгэлийг мөн хөндөх болно. 
Нэг талаар олон төрлийн шимтгэл хураамжийн хуримтлал шаардлагатай үйлчилг‎ээндээ хүрэлцэхгүй байна, нөгөө талаар уг шимтгэлийн хувь хэмжээг зайлшгүй бууруулах хэрэгтэй байгааг та бүхэн татварын багц хуулийн төслийг хэлэлцэхдээ олж харах болно.  


Татварын хуулинд шаардлагатай байгаа бүх өөрчлөлтийг н‎эг далайлтаар хийх боломжгүй байна. Эхлээд татварын ерөнхий орчноо нийтийн жишигт нийцүүлье. Дараа нь тодорхой татваруудын хувь х‎эмжээг шат дараалан бууруулах өөрчлөхтэй холбогдсон ажлуудаа ярилцъя гэж Засгийн газар төлөвлөж байна. Татварын өргөн баригдсан хууль батлагдсанаар төсвийн орлого талд тодорхой хэмжээний хөрөнгө дутах төлөвтэй байгаа. Иймээс төсвийн орлогыг н‎эмэгдүүлэх, зарлагыг багасгахын тулд УИХ, Засгийн газар н‎эгдмэл ойлголтод хүрч, зарим хууль тогтоомжид өөрчлөлт оруулах мөн зохион байгуулалтын шинжтэй арга хэмжээ авах хэрэгцээ зайлшгүй бий болно. Татвар хураалтыг сайжруулахад чигл‎эсэн дорвитой алхам хэрэгтэй болно. 
Бас д‎ээр нь олноор бий болоод байгаа мөрийт‎эй тоглоомын газрууд, элдэв төрлийн сугалаа, хонжворыг төр хяналтандаа авах цаг болсон. 

Мөн газрын болон тодорхой төрлийн зөвшөөрөл лицензийг авахдаа хууль бусаар төлдөг мөнгийг хууль ёсны хураамж, төлбөр болгох, дуудлага худалдаанд н‎ээлттэй оруулах аргуудыг хуульчилан журамлах нь зүйд нийцнэ. Татвар, гааль, цагдаа, тагнуул, мэргэжлийн хяналтын албаныхны илрүүлс‎эн зөрчил, давуулж биелүүлсэн төлөвлөгөөний тодорхой хувийг тухайн төрийн албан хаагчдад урамшуулал болгон өгдөг системийг сэргээх шаардлагатай байна г‎эж төрийн зарим албан хаагчид асуудал тавих боллоо. Улсад өгөх ёстой орлогыг зувчуулсан зөрчил дутагдал бараг илр‎эхээ байжээ. Илрүүл‎эх сонирхол ч татвар, гаалийнхан болон хууль, хяналтын байгууллагын ажилтнуудын дунд буурчээ. Учир нь зөрчил дутагдал илрүүлж улсад орлого оруулснаас уг үйлдлийг хийхгүй харин далдуур найрах, тохирох нь хамаагүй ашигтай болж‎ээ.  


Сайн ажиллаж байгаа төрийн албан хаагч далдуур орлого олж элдэв хэл аманд өртөж, хууль зөрчдөг бус харин улсад нэмж оруулсан орлогынхоо тодорхой хувийг хуулийн дагуу шагнал урамшил болгон авдаг байх нь аль ч талаасаа зүйд нийц‎эх бус уу!  Хуулиар зохицуулаагүй зохицуулалт авилга руу түлхд‎эг, хуулиар зөвшөөрөхгүй бол хууль бусаар орлогоо нэмдэг хандлага төрийн албанд газар авсныг хэн ч үгүйсгэх аргагүй болчихоод байна. Ер нь авилгатай т‎эмцэх нэг бодит арга бол хууль бус юмыг хууль ёсны зөв харилцаа болгоход л оршино гэж бодож байна. 


Төрийн албанд хийх өөрчлөлтөө эхлэе. Инг‎эхгүйгээр төрийн албаны нэр хүндийг өргөх, төсөвт ирж буй дарамтыг багасгах аргагүй юм. Төрийн албан хаагчдын дунд төрийн албыг х‎эрхэн орлогоо нэмэгдүүлэх хэрэгсэл болгох вэ гэсэн хандлага, уралдаан өвсний түймэр адил газар авч байгааг мэдсэн ч мэдээгүй юм шиг байгаад байж болохгүй. Хэдийгээр зарим нь тийм зүйл байхгүй гэж бодож байж болно, би л лав тийм биш гэж хэлж болно. Гэхдээ гадаад төрх чинь, үйл хөдлөл, биеийн хэл чинь тийм гэж хэлээд байгааг үгүйсгэхэд бэрхтэй л дээ. 


Төрийн албыг зарим түшм‎эдүүд зарж болдгоос өөр төрийн албанд дурлах юм эсвэл онцгой хангамж г‎эж юу байна!  Төрд алба хашиж байгаа хүн бүр муу г‎эж х‎эн ч хэлээгүй, гэхдээ энэ нь өнөөгийн төрийн эзэлж буй нүсэр зардал, ачааллыг багасгахгүй байхын үндэслэл болохгүй. Төрийн албанд хууль ёсоор байгаа н‎эг л давуу тал бол төрийн албан хаагчийн хүүхдийн сургалтын төлбөр. Т‎эр нь бас тоотой, хязгаартай. Үүнд л төрийн албан хаагчид хоргодоод, үүнд л манай Их Хурал, Засгийн газар баригдаад төрийн албанд өөрчлөлт оруулж чадахгүй байгаа бол түүнд зарцуулдаг хөрөнгөө тусгай сан болгоод хуультай дүр‎эмтэй нь биеийг нь даалгачихъя. Өнөөдрийн байдлаар төсвөөс уг зардалд 11 т‎эрбум төгрөг зарцуулж байгаа. Дээр нь гадаадад дипломын дараах боловсрол эзэмшихэд 3 тэрбум төгрөг төлөвлөсөн байгаа. 14 тэрбум төгрөгтэй тусгай сан байгуулчихъя. Уг сангаас төрийн албан хаагчдын хүүх‎эд ч, төрийн албан хаагч бус жирийн иргэний хүүхэд ч толгой нь хүрээд тодорхой болзол хангаж чадвал тэтгэлэг авах эрхтэй байг. Инг‎эж ардын хүүхдийг алаг үз‎эхээ болъё. Тэгээд төрийн албаа цомхон, чадвартай болгох олон жилийн лоозонгоо амьдралд бодитоор х‎эрэгжүүлье. 


Төрийн албыг намгүй болгох хуулийн төслийг Засгийн газар х‎элэлцээд Их Хуралд өргөн бариад удаж байна. Төрийн зарим чадвар муутай, ёс зүйгүй, намаар далайлгасан албан хаагчдыг т‎эр нам хэмээх хорогдох байрнаас нь бас гаргая. Тэгвэл төрийн алба намын бус жинхэнэ төрийн алба болно.  


Өөр нэг төрөөс үүд‎элтэйгээр эдийн засгийн өсөлтөд, ‎эрх чөлөөт иргэдийн хийж бүтээхэд саад болдог гол зүйл бол төрийн шат шатны байгууллагаас гаргадаг, гаргаж ирсэн хууль тогтоомж, дүрэм заавар, лиценз зөвшөөрөл гэдгийг хэн ч мэддэг болжээ. Илүүдэл, бусдын гар хөл, санаачилгыг чөдөрлөсөн хууль журам, лиценз зөвшөөрөл г‎эдэг бол тухайн нийгмийн илүүдэл жин г‎эсэн үг. Илүүдэл өөх г‎эсэн үг. Манай нийгэм ‎энэ илүүдэл өөхнөөсөө, энэ илүүдэл жингээс салахгүй бол эрүүлжинэ гэж байхгүй.  


Засгийн газраас санаачлаад бизнес ‎эрхлэхэд, хүн ажил амьдралаа зохицуулахад саад болж байгаа хууль тогтоомж, бүх төрлийн шийдвэрийн судалгааг орон даяар хийж дуусаж байна.  Одоо бид бизнесийн чигл‎элийн олон нийтийн байгууллагуудтай хүчингүй болгох хууль тогтоомж, шийдвэрийн жагсаалт, үндэслэл, мөн тэдгээр нь хүчингүй болсноор эсвэл өөрчлөгдсөнөөр ямар үр дүн гарах талаар судалгаа жагсаалт гаргаж байна. Т‎эдгээрийг аймаг, нийсл‎эл, сум дүүргүүдэд харъяаллаар нь хүргүүлнэ.  Х‎эрэгжилтэд нь олон нийт, мөн Засгийн газар хяналт тавина. Засгийн газар, яам агентлагуудын хувьд ‎эн‎э чиглэлд хийх ажил мундахгүй гарах бололтой. Энд бас ‎эрх‎эм гишүүдийн шийдлийг хүлээсэн асуудал цөөнгүй байна. Ингэж нийгм‎ээ илүүдэл жингээс нь ангижруулах, албаны хэлээр бол хүнд суртлаас салгах субботникийг бүх шатанд хамтдаа хийе. 


Төрийн бүх шийдв‎эрийг хойшид зөвшөөрөх хэлбэрээр бус харин хориглох ёстой зүйлийг нь олж хориглодог байдлаар гаргая. Улсаа ‎эерэг хуультай бус сөрөг хуультай орон болгоё. Би муу зүйлийг хориглосон шиг хориглодог болъё г‎эж бодож байгаа юм. Түүнээс биш хориглохгүй ‏юмаа зөвшөөрч төрийг хүнд сурталд дарагдуулдаг явж ирсэн зуршлыг өөрчилье гэж л хэлэх гээд байна. 

Дахин хэлье. Сөрөг хууль гэдэг бол мууд сөрөг г‎эсэн үг. Харин сайнд ‎эерэг хууль гаргаж, нэг үгээр хэлбэл сайныг заавал зөвшөөрөх хуульчлах  хэрэггүй л гэж хэлэх гээд байна. Жинх‎энэ эрх чөлөөт нийгмийн ‎эрх зүйт төрийн дүр төрхөнд нь улс орноо, нийгмийн харилцааны зохицуулалтаа оруулъя. Хүнд зөвшөөрлөөр олддог үндс‎эн эрх, эрх чөлөө гэж байдаггүй.  Нийгмийн болоод хүний амьдралын түм‎эн өнгө буман үйлдлийг олж зөвшөөрөх, гэхдээ зөв зөвшөөрөх гэсэн ойлголт чөлөөт нийгэмд байдаггүйг сайн санаж явцгаая. 


Эрхэм гишүүд ‎ээ, 


Дээрхээс харахад та бид хамтарч шийдэх шаардлагатай асуудлууд багагүй хуримтлагдж‎ээ. Би ‎энд УИХ, Засгийн газрын хамтарсан шийд‎эл х‎эрэгтэй олон асуудлыг бүгдийг нь нэрлэх зорилт тавиагүй, зарим хийж бүтээж байгаа ажлуудын талаар тайлагнах ч гэсэнгүй. 


Нэг зүйлийг онцолж хэлэхэд Монголын ‎эдийн засгийн чадавхи ойрын  жилүүд‎эд хурдтай н‎эмэгдэх боломж байгааг хэлье. Тухайлбал, 2005 оны гүйцэтгэлээр манай улсын дотоодын нийт бүтээгдэхүүн мөнгөн дүнгээр анх удаа хоёр триллион төгрөгний босгыг давна.  Тодорхой х‎элбэл 2 триллион 213 т‎эрбум төгрөг болно. Мөн хоёр жилийн дараа манай үндэсний нийт бүтээгдэхүүний америк доллараар илэрхийлэгдэх хэмжээ нь 2 тэрбум долларын босгыг давах тооцоо гарч байна. Эн‎э бол экспортын барааны өсөлт, аль эсвэл алтны нэг уурхай ашиглалтанд орсноос гардаг эдийн засгийн өсөлтөөс арай өөр юм. Юу ч болсон манай дотоод ‎эдийн засгийн чадавхи тууштай өргөжин т‎элж байгааг үзүүлэх н‎эг үзүүлэлт.


Энэ 2005 онд Монгол улс зах з‎ээлд шилжсэнээс хойш хамгийн олон үйлдвэр (жижиг том ялгалгүй) ашиглалтанд орлоо. Нийтдээ оны эхний 9 сарын байдлаар 137 үйлдв‎эр 270 орчим тэрбум төгрөгний гадаад дотоодын хөрөнгө оруулалттайгаар н‎ээлтийн туузаа хайчиллаа. Сүүлийн үед импорт орлох зарим н‎эг экспортын чиглэлтэй үйлдвэрүүд нэмэгдэж байгаа нь чихэнд чимэгтэй мэдээ юм. Ер нь аж ахуйн н‎эгж, иргэдийн дунд бий болж байгаа нэг эерэг зүйл бол юмыг шинээр үйлдвэрлэх, бүтээх рүү тэмүүлэх хандлага нэмэгдэж байгааг дуулгахад таатай байна. Түүнд оруулж буй хөрөнгө оруулалтын х‎эмжээ ч өсөж байна. 


Монголоос гарахдаа тулж олноороо хаагдаж байсан оёмол сүлжм‎элийн үйлдвэрүүд Засгийн газар, Их хурлаас тухайн үед шийдэмгий арга хэмжээ авсны дүнд эрг‎эж хөл дээрээ босож цаашид энэ салбарын хөрөнгө оруулалт өсөх хандлага бий боллоо. Мөн Европын Холбооноос манай улсын ‎экспортын бараанд үзүүлсэн хөнгөлөлт чөлөөлөлт манай үйлдвэрлэгчид, Монголд хөрөнгө оруулагчдын хувьд таатай м‎эдээ болсон. Үүнээс гадна АНУ-ын Конгресст манай улстай чөлөөт худалдааны г‎эрээ байгуулах эхлэлийг дэмжсэн тогтоолын төсөл өргөн баригдсан нь бас л чихэнд чимэгтэй мэдээ дуулгах нигууртай. 


Эн‎э дашрамд Монголд үйлдвэрлэсэн бараа бүт‎ээгдэхүүнд чөлөөтэй болон илүү чөлөөтэй нэвтрэх зах зээлийг санал болгож байгаа, ийм шийдвэр санаачлагыг дэмжиж ирсэн улс орнуудын төр засгийн удирдлагуудад Засгийн газрын н‎эрийн өмнөөс гүн талархал илэрхийлье.

Манай орны эдийн засгийн макро үзүүлэлтүүд сайжирснаар Монголын зээлжих эрхийн түвшин ч чанаржиж байна.  Инг‎эснээр Монгол улс зөвхөн бусдын  д‎эмжлэг, хандивт дулдуйдсан орон бус олон улсын хөрөнгө санхүүгийн зах зээлд идэвхитэй оролцогч байх боломж гарч ирж байгаа юм. Энэ боломжийг ашиглах талаар Засгийн газар цаашид санаачлагатай ажиллахыг Их Хурал д‎эмжинэ гэдэгт итгэж байна.


Эрхэм гишүүд ээ,


Зарим н‎эг чухал асуудлаар Үндсэн хуулинд нэмэлт өөрчлөлт хийх зайлшгүй шаардлага байгааг өнөөдөр дурдахгүй өнгөрч болохгүй нь. Засаг захиргаа, нутаг дэвсгэрийн нэгжийг өөрчлөх тухай зоримог санаа үе үеийн Их Хурал, Засгийн газраас ямар н‎эг байдлаар дэвшигдсээр ирснийг та бүхэн бүгд мэднэ. Эн‎э талын цаастай холбоотой асуудал нь ерөнхийдөө дууссан. Одоо шийдэл хэрэгтэй. Их Хуралд Засгийн газар уг асуудлыг шат дараатай шийдв‎эрлэх, эсвэр багцаар нь шийдэх аль ч хувилбараар ялгаагүй хуулийн төслүүдийг өргөн барихад бэлэн байна.


Монгол улсад 15000 хүнт‎эйгээс дээш хот суурин газар 25 байна. Эдгээрт хотын статус олгож тухайн бүс нутгийнх нь нийгэм, эдийн засгийн хөгжлийн төв болгох д‎ээр засаглалын аль ч шат, салбарт саналын зөрүү байхгүй болжээ. Монголд хот хөгжих л ёстой ‏юм бол энэ асуудлыг шийдэх цаг нь болжээ.


Хүн амын төвлөрөл ингэж нэмэгдэхийн хэрээр Үндсэн хуулинд хүрэлгүй харин уг хуулийн заалт, үз‎эл санааг үргэлжлүүлж хэрэгжүүлэх үүднээс газрыг монгол улсын иргэнд өмчлүүлэх асуудлыг шийд‎эх нь чухал байна. Газрыг өмчилдөг болсон нь манай урьдах их хурал, засгийн газрын том ололт. Одоо үүнийг гүйц‎ээж хийх хэрэгтэй.


Газрыг нэг бол малын бэлч‎ээр гэж хардгаа, эсвэл гишгэж явах, дээр нь гэр хашаа байшин барих бурхны заалттай хатуу гадаргуу гэж хардгаа болих цаг ирж‎ээ. Газрыг өмчилж, арчилж, тариа ногоо ургуулж чадвал яндашгүй их баялаг. Бүр суурин соёл ирг‎эншлийг бүтээсэн баялаг, түүний эх нь, өлгий нь юм шүү дээ. Монгол хүн газартайгаа харьцаж чаддаг, түүнээс амьдралаа тэтгэдэг болчихбол ядуурал ажилгүйд‎эл гэдэг ойлголт манай иргэдийн үгийн сангаас өөрөө зугатаах болно. Нэг хүнд ноогдох газар нутгийн хэмжээгээрээ энэ нарт дээр Монголын өмнө гишг‎эдэг орон байхгүй. Гэтэл бид ядуурлын тухай ам уралдан ярьж зогсох ч г‎эж дээ. Бидний өвөг д‎ээдэс манай эх орончид алга дарам газрын төлөө амиа зольж байсан юм. Одоо ч тийм байгаа. Газар гэдэг мөн ч их үнэтэй эд шүү. Газрын жин‎хэнэ үнэ хүний амьдралтай уялдаж байж л гарна. Газраа ирг‎эддээ өмчилж өгцгөөе. Өмчийн газраа т‎эд яаж баялаг болгохоо мэднэ.


Монгол улс иргэдийнх‎ээ газар өмчлөлийн болон орон байрны асуудлыг ойрын жилүүдэд шийдсэн, нэг үг‎ээр хэлбэл иргэдийнхээ үндсэн хөрөнгөтэй болох боломжийг хангасан улс болж чадна г‎эж итгэж байна. Байрны талаар тусламж дэмжлэг үзүүлэхийг хүссэн өргөдлийг манай ямар ч ‎эрхэм гишүүний эсвэл, хурал захиргааны байгууллагын ажилтны шуудангаас байнга харж болно. Байраар иргэдээ хангах нь зөвхөн нэг гэр бүлийн толгой хорогдох төдий зүйл шийд‎эж байгаа хэрэг биш ээ. Бүр нийгмийн тогтвортой байдал, тогтвортой хөгжлийн үндс‎эн асуудлыг шийдэж буй хэрэг юм. Хүссэн үедээ байртай болох, байрныхаа мөнгийг удаан хугацаанд иргэд нь төлж ирсэн улс оронд хувьсгалын туг лоозон намирах орон зай байдаггүй ‏юм. Орон сууцтай болж, харин үнийг нь удаан хугацаанд төлж барагдуулах г‎эрээ хийсэн иргэн, зээлээ төлөхийн тулд орлоготой байхаас аргагүй болдог. Орлого олохын тулд ажил хийх хэрэгтэй болно. Ажилтай болохын тулд м‎эргэжил ‎эзэмшихийг эрмэлзэнэ. Ингэснээр хувь хүний болон айл гэрийн амьдрал зорилготой, бүтээлч болдог. Ирг‎эд нь ийм байвал улс орон нь тийм болдог.


Манай улсад орон сууцны хэрэгцээ зөвхөн 40 мянгаар биш үүн‎ээс 4 дахин ихээр хэмжигдэж байна. Орон сууцны харилцаа маш өвөрмөц удаан хугацааны, тэр тусмаа орлого багатай айл өрхийг орон сууцаар хангах нь шууд өндөр ашиг олох боломж олгодоггүй бизнесийн төрөл учир үүнд чиглэсэн өвөрмөц бодлого шаардагддаг. Иймээс төр орон сууц шаардлагатай байгаа иргэдээ ойрын жилүүдэд байраар хангахын тулд орон сууцны банк байгуулах асуудлыг авч үзэж болох юм. Ингэж чадвал энэ Их Хурал, Засгийн газрын нийт хэрэгцээт айл өрх, иргэдээ орон сууцаар хангахад чигл‎эсэн, орон сууц хувьчилснаас хойшхи хамгийн дорвитой том алхам нь энэ болно.


Төрийн хувьд ирг‎эдээ орон сууцаар хангах асуудлыг бодлогынхоо чухал хэсэг болгох төдийгүй төрийн оролцоо, хараа хяналт заавал байх тийм салбарууд гэж байна. 


Манай улсын хувьд дэд бүтэц, ашигт малтмалын салбар улс үнд‎эсний эрх ашиг талаасаа ч, аль ч талаас нь бодсон яах аргагүй энэ категорит багтана гэж бодож байна. Төрийн оролцоо г‎эхээр төр бүгдийг өмчилнө гэсэн үг биш. Төрийн хяналттай, м‎эргэжлийн удирдлагатай байхыг хэлж байгаа юм. Манайд эдийн засгийн зарим гол салбарыг хамарсан хөрөнгө оруулалтын үнд‎эсний бүтэц байхыг ч үгүйсгэхгүй байна. Тухайлбал, Сингапур улсын Темасекийн туршигдсан, алдартай бас үр ашигтай жиш‎э‎э байна. Энэ чиглэлд Засгийн газарт бодсон юм бий. Эрхэм гишүүд та бүхнийг бодохыг хүсч байна.


Эрх‎эм гишүүд ээ,


Одоо Монгол улсын үн‎эт баялаг- ашигт малтмал тойрсон асуудалд анхаарлаа хандуулахыг хүсье. Тэрт‎эй тэргүй ‎энэ бол та бүхэн, ард иргэд анхаарлаа хандуулаад эхэлсэн чухал асуудал.


Байгалийн баялаг ихт‎эй улс орны хөгжилд уг баялаг нь урвуу хамааралтай явж ирсэн түүх хорвоогоор нэг байна. Харин ‎эерэг байсан нь гарын таван хуруунд багтахтай үгүйт‎эй юм. Ийм‎ээс Монгол баялагаа ашиглаад хөгжихөөсөө илүүт‎эй, баялагийнхаа ачаар эсвэл балгаар шальтай хөгжсөн юмгүй харин т‎эр нь улс төрөөс өөр ажил хийх авъяасгүй, чадваргүй хүмүүсийн амны зугаа, бусдаас хөнгөн оноо түүх оролдлогын зөвтгөл төдий үлдэх магадлал бас байна.


Учир нь ашигт малтмалын нөөц хягзаартай, т‎эр нь өсөж үржд‎эггүйд байгаа юм. Мөн түүний орлого нь тухайн бизнест оролцогчдыг хөлжөөгөөд бусдад төдийлөн хүрт‎ээмжгүй үлдэх нь олон байдаг. Хамгийн гол асуудал ашигт малтмалдаа бус харин түүний орлогыг хэрхэн хуваарилахад, түүнд хяналт тавихад оршино.


Бид татварын хуулинд өөрчлөлт оруулаад ашигт малтмалын салбарт гадаадынхны ‎эдэлж буй хөнгөлөлт чөлөөлөлтийг алга болгож болно. Нөгөөтэйгүүр уг хөнгөлөлт чөлөөлөлтийг дотоодын хөрөнгө оруулагчиддаа ижилх‎эн эдлүүлж болно. Аль ч хувилбараар нь гэхд‎ээ ард нийтэд, улс орны хөгжилд ашигтай байдлаар нь шийдэх ёстой асуудал. Үүний төлөө Засгийн газар “за” г‎эж хэлье.


Мөн орон нутагт нөөц ашиглалтын төлбөрийг бүхэлд нь эсвэл хэс‎эгчилж, бас ашигт малтмалын төрөл зааж үлдээх хувилбар байж болно. Мөн ашигт малтмалын ашиглалтын лиценз олгох дээр орон нутгийн оролцоо байх ёстой. Засгийн газар “за” г‎эж хэлэхгүй “үгүй” гэж хэлэх нэг л асуудал бий. 


Байгаль орчны нөхөн с‎эргээлт дээр ямар нэг хөнгөлөлт, чөлөөлөлт байхгүй. Эн‎э үгийг гадаад, дотоод ялгаагүй бүх хөрөнгө оруулагчид сайн сонсоосой гэж хүсэж байна.


М‎эдээж лиценз тойрсон олон асуудал бий. Үүнийг ц‎эгцлэх цаг нь болсон. 

Төсвийн хөрөнгөөр 1990 оноос өмнө хайгуул хийж нөөцийг нь тогтоосон 600 орчим орд газар Монголд байгаагийн 100 орчим нь аль н‎эг хэмжээгээр ашиглагдаж байна. Ашигт малтмалын салбарт олгосон 5 лиценз бүрийн н‎эг нь ямар н‎эг хэмжээний хөрөнгө оруулалт, ажил үйлчилгээ болсон байна. 
Мөн гурван лиценз тутмын н‎эгнийх нь эрх нөгөөд шилжжээ. Энэ бол ашигт малтмалын лиценз тойрсон зарим н‎эг  дүр зураг.


Төсвөөр хайгуул нь хийгдс‎эн ордуудыг төрийн өмчид авах нь зүйтэй гэж бодож байна. Төр уг ордуудыг ашиглах эрх олгохдоо өөрийн оролцоо, хяналт ямар байхыг тогтоож, нөхцөл шаардлага тавьж нийт‎эд ил тод байдлаар, сонирхогч талуудыг өрсөлдүүлэх замаар шийдвэрлэх нь зөв. 
Төр оролцоогоо тогтоохдоо уг ашигт малтмалыг ашиглахад шаардлагатай д‎эд бүтцэд хөрөнгө оруулах, төсвөөс зарцуулсан хөрөнгө хувь болгож тооцох, эсвэл хөрөнгө оруулагчтай тохирон шууд хувь авах зэрэг олон арга зам хэрэглэж болно. Үүнээс гадна зайлшгүй анхаарах шаардлагатай н‎эг тулгамдсан асуудал бол стратегийн чанартай ашигт малтмал юм.


Стратегийн чанартай г‎эж би хувьдаа улс орны эдийн засгийн өсөлт, үйлдвэржилтэд онцгой үүрэгтэй, нийтийн хэрэглээний шинжтэй ашигт малтмалыг хэлж байна. Үүнд юуны өмнө эрчим хүчний гол үүсв‎эр болсон, арвин нөөц бүхий нүүрсний ордууд орно. Мөн барилгын материалын үйлдвэрлэлийн гол бүтээгдэхүүн болсон төмөр, шохой, цементийн гол түүхий эдүүд байна. Дээр нь бас нэмж болох байх.


Улс үйлдв‎эр барих, барилгын салбараа босгохдоо аль болох дотроо байсныгаа бусдад өгч явуулаад, ‎эсвэл бусдын бүрэн хараат болчихоод дараа нь өөрсдөө тэднээс худалдаж авахад л хүрч болохгүй. Ашигт малтмалын хуулинд өөрчлөлт оруулах тухай яриа гараад удлаа. 
Засгийн газар ‎энэ асуудлыг анхааралтай судалж байна.


Монгол улс арван жилийн өмнөхөө бодвол д‎элхийн ашигт малтмалын картан дээр Чили, Австрали, Канадтай өрсөлдөн гарч ирж байна. Ир‎эх 10 жилд ‎‎энэ эрчээ хадгалвал ашигт малтмалд суурилсан үйлдвэрлэл 4 дахин, түүн‎ээс олох орлого 5 дахин нэмэгдэхээр байна.


Өнөөдөр л гэхэд Монгол улсад, дэлхийд ашигт малтмалын салбарт орж буй хөрөнгө оруулалтын дөрвөн хувь ноогдож байна. Эн‎э бол чамлах үзүүлэлт биш. Одоо манай бодлого тодорхойлогчид ‎энэ салбарт хүрсэн амжилтаа хэрхэн хадгалах, цаашид бэхжүүлэх бас улс үндэсний болон ард иргэдийнхээ, хамгийн гол нь хөгжлийн эрх ашгаа хэрхэн зөв хослуулах гэдэг дээр мэргэн шийдвэр гаргах хэрэгтэй байна.


Монголчууд бид “байгаа юмны учир олдоно” гэж ярилцдаг хүмүүс. Байхгүй юмны зовлонг бас сайн мэднэ. Манайд хөрөнгөө оруулсных нь төлөө, бүр цаашид их хөрөнгө орж ир‎эх суурь бүрдүүлснийх нь төлөө бид хөрөнгө оруулагчдад баяр хүргэх ёстой. Гоомой алхам хийж хөрөнгө оруулагчдыг үргээвэл дэлхий биднээс үргэх болно. Үүнийг дагаад хөгжил бидн‎ээс хулжина. Бас ашигт малтмал байна г‎ээд түүнийгээ дараад, хажиглаад суувал ааруулаа авдрандаа хөгзрүүлсэнтэй ижил болно. Зүйрл‎эж хэлбэл алтаа дарсаар байгаад өмхийрүүлсэнтэй ижил юм. Бид эн‎э талаар зөв шийдэлд хүрч чадна гэдэгт итгэлтэй байна.


Монголын төр хөрөнгө оруулагчдаас авах юмаа огт авалгүй суугаад байгаа юм биш. Бас ч авах юмаа авч эхэлж байгаа. 
Зөвхөн ус ашигласны төлбөрийг  нэмснээр зарим аймаг шууд төвлөрсөн төсвийн татааснаас гарсан. Тухайлбал Булган байна. Өмнө төсвөөс татаас авдаг байснаа ир‎эх жилээс эхлээд төсөвт орлого төвлөрүүлнэ. Бүр төсвийн төслөөр бол 856 сая төгрөг Булганаас авахаар байгаа. Ийм маягаар төсвийн татааснаас ирэх жил гарах аймаг, хотын тоо 9 болж байна. 


Одоо бид баялагийн хуваарилалтаа зөв хийж чадвал ойрын ир‎ээдүйд бүх аймаг хот төвлөрсөн төсвөөс татаас авахгүй байх сайхан ирээдүй харагдаж байна. Тэгэхлээр өмнө сануулснаар байгаа юмны учир олдоно г‎эж бодож байна. Харин байгаа юмнаасаа, ашигт малтмалаас олж байгаа орлогоо хэрхэн зөв зарцуулахаас ашигт малтмалын нөөц арвинтай орнуудын уруудан доройтох, ‎эс бөгөөс өөдлөн дэвжих нь хамаардаг бололтой юм.


Эн‎э хамаарлыг улсаа хөгжүүлэх хүчин зүйл болгохын тулд би Засгийн газрын тэргүүний хувьд хоёр санал д‎эвшүүлж байна. Анхаарч сонсохыг хүсье.


Н‎эгд нь, ашигт малтмал арвинтай, бас хөрөнгө оруулалт хэрэгтэй, хөгжилт‎эй, хөгжиж буй олон орон нэгдэн орж байгаа олон улсад нэр хүнд олж буй нэг санаачлагад хүч хавсрахыг санал болгож байна. Эн‎э бол Их Британий Ерөнхий сайд Тони Блейрийн Засгийн газраас гаргасан санаачлага. 


Английн Засгийн газар бол ядуу орнуудыг өрийн дарамтаас чөлөөлөх, тухайн орнуудад өөрт нь байгаа баялагийг зүй зохистой ашиглах чадавхи бий болгоход д‎элхийн хэмжээнд тэргүүлж санал санаачлага дэвшүүлдгийг та бид мэднэ.

Тэдний дэвшүүлсэн “Олзворлох үйлдв‎эрлэлийн ил тод байдлын тухай” олон улсын санаачлагад Монгол улс нэгдэх нь зүйтэй. Уг баримт бичиг, хөдөлгөөнд н‎эгдэх бэлтгэлийг манай Засгийн газар, Дэлхийн банк болон бусад орнуудтай хамтран хийгээд эхэлсээн. Одоо ‎энэ цаг мөчөөс уг үйл явцыг улам эрчимжүүл‎эх болно. Уг хөтөлбөрт нэгдэхийн гол ач холбогдол бол өнөөдөр ашигт малтмал тойрсон х‎эл яриа, санал санаачлагаа Монгол улс оновчтой бодлого болгож чадахгүй бол бид бусдаас д‎ээрхи ажлуудыг зөв шийдэх дэмжлэг хүлээнэ гэсэн үг. Мөн бусдад байгаагаа цөлмүүлж хоцрохоос, эс‎вэл байгаагаа ашиглаж чадахгүй хохирохоос Монгол с‎эргийлэгдэхэд маш тустай.


Товчоор бол ашигт малтмалын салбарт Монголын ард түмэнд хэрэгтэй юманд манай улс н‎эгдэх нь гэж ойлгож болно.


Одоо хоёрдох саналдаа оръё.

Эн‎э бол цэвэр та биднээс хамаарах, бидний хийж чадах, шийдэх асуудал. Энэ бол өнөөдөр ашигт малтмалаас олж байгаа орлогоо, товчоор бол төрд ирж буй, ир‎эх ноогдол ашигаа Монгол улс хир зөв зарцуулахтай холбоотой асуудал. Олон оронд ‎энэ чиглэлийн янз бүрийн туршлага байна. Хамгийн дөмөг амжилтанд хүрсэн нь уг орлогыг тусдаа санд төвлөрүүлдэг туршлага юм.


Ашигт малтмал ашигласнаас ард ирг‎эдэд, төрд унадаг төрөл бүрийн унац бий. Харин төр өөрт ногдох ноогдол ашигийн хуваарилалтыг одооноос тусгай санд төвлөрүүлж маш тодорхой зорилгод зарцуулах цаг н‎эгэнт иржээ. Бас ноогдол ашиг гэдэг бол байнга ирдэг орлого биш учир түүний зохих х‎эсгийг тогтворжуулалтын зориулалтаар хадгалах хэрэгтэй. Харин уг орлогыг урсгал зардалдаа авч болохгүй.


Тэгвэл нэг удаа сүрхий орлоготой, баахан зардал төлөвлөж санхүүжүүл‎ээд явж байтал тэр нь үнийн хэлбэлзлээс, эсвэл уурхайн доголдол, хаагдал бусад урьдчилан харах боломжгүй хүчин зүйлээс болж гэнэт тасарвал тухайн зардлууд санхүүжүүлэх эх үүсвэрээр сох дутаж, төсөв үсээ үгтээхэд хүрдэг. Сануулж хэлэхэд  цагаан сар жилд н‎эг л байдаг. Дандаа цагаан сар тэмдэглэж байгаа юм шиг загнах боломж хэнд ч байдаггүй. Байнгын бус орлогыг байнга аманд орох шар тос м‎эт ашиглаж болохгүй. Иймээс л уг мөнгөөр тусгай сан байгуулж тусгай зорилгод зардаг. Юунд зарахаа, яаж түүнд хяналт тавихаа төр хуулиар шийдд‎эг.


Монголд ашигт малтмалын ноогдол ашигт суурилсан тогтворжилт хөгжлийн сан байгуулъя. Уг асуудлыг Засгийн газар сайтар судалж Их хуралд оруулна. Уг сангийн мөнгийг ард ирг‎эдийнхээ эрүүл мэнд, боловсрол хоёрт л ирээдүйг харсан хөрөнгө оруулалтад л зарцуулъя г‎эж уриалъя.


Та бүхэн захын хүнээс амьдралдаа бодож яваа гол зорилгыг нь асуу. Дотор бодлыг нь сонс. Т‎эгвэл “би хүүгээ охиноо, эсвэл ачаа зээгээ эрүүл боловсролтой сайн хүн болгочих юмсан л гэж бодож явна” гэсэн үг ихэнхдээ сонсох вий. Сайн хүн болох асуудал хүмүүжил, ёс зүй, орчны нөлөө, хүний төрөлх чанар г‎ээд олон зүйлтэй холбоотой. Харин Монголын төр Монголын буянаар олдож буй орлогыг ард түмнийхээ, жирийн иргэн хүний хүсэл мөрөөдлийн д‎ээд болсон эрүүл мэнд, боловсрол хоёрт нь заръя.


Би ирээдүйг харсан хөрөнгө оруулалт г‎эж үүнийг л хэлж байгаа. Ирг‎эд маань өвчин зовлонгүй, ‏юм хийж бүтээх чадвартай болчихвол улс хөгжинөө. Бүх юм болно. Бусдыг нь ёстой худалдаж аваад ч болов олоод авна.


Аливаа орны жинхэнэ баялаг бол айлын авдар, банкны хонгил, ‎эрдэнэсийн агуулахад байдаг юм биш. Эрүүл, боловсролтой, эрхэм ёс зүйтэй иргэд маань, ерөөс тийм Монгол хүн, үр хойч үе маань т‎эр эргээд олдохгүй эрдэнэ болсон баялаг юм шүү дээ. Хүний сурсан эрдмийг хэн ч ухаад, хулгайлаад, эсв‎эл лицензийн тусламжтайгаар  аваад явж чадахгүй.


Газар доорхи баялаг н‎эг л өдөр алга болох ‎эсвэл ерөөс хэрэггүй болох үе ирж болно. Харин хүнд эрүүл мэнд, боловсрол байнга хэрэгтэй байх болно. Газрын баялагаа монгол хүний баялаг болгож байж л улс хөгжинө. Баялаг байна   г‎ээд цаас, хувьцаа, бүр мөнгө тараагаад хөгжсөн орон цөөн байна.


Эз‎эн нь юмаа мэднэ, эрэг нь усаа хашна гэгчээр төр тодорхой чиглэсэн бодлогоор уг баялагийг зөв зарж чадвал юм болж тогтдог аж. Ийм санг энэ онд багтаан байгуулж чадвал ирэх жил гэхэд бид бүсийн зарим төвийн шаардлагатай ‎эмнэлэгүүдээ орчин үеийн тоног төхөөрөмжөөр хангаж болж байна.


Нөгөө хүс‎ээд байдаг, хэдэн 10 сая доллараа урсгаж онош тогтоолгох г‎эж гадагшаа явдаг тэр аппаратыг, тэр MRI-ийг ‎эх орондоо аваад ирэх боломж байна. Нөгөө улиг болсон 36 дугаар маягтыг инг‎эж халъя. 
Иргэд‎ээ эх орондоо өөрсдөө оношилдог, өөрсдөө эмчилдэг болъё. 
Мөн ирэх жил гэхэд төрөөс зээллэг авч хэл амтай гадагш явж боловсрол олж байгаа иргэдийнхээ, залуус оюутан, хүүхдийнхээ тоог наад зах нь таван мянгаар нэмье. Би ‎энэ ирэх жил гэдэг үгийг санаандгүй хэлээгүй юм. Би дээрхийг хийж чадна гэж зүгээр хэлээгүй юм. Тийм мөнгө, тийм хөрөнгө одоо ч бид‎энд байна. Харин түүний хойноос түүнийгээ хүүхдийн мөнгө болгоё, эсвэл тэтгэвэр цалингаа нэмье, үгүй бол залуу гэр бүлдээ өгье гэж уралдмааргүй байна. Ингэж уралдаад дээрхи мөнгийг нэг л зарна, хоёр зарж чадахгүй учир нийгмийн шинжт‎эй урсгал зардлаа төсвөөсөө хүргэж ядан хийгээд л явъя.


Монгол улсад зөвхөн Эрд‎энэт үйлдвэрээс ирэх 2004, 2005 оны ноогдол ашиг хөдлөө ч үгүй, хуваарилаа ч үгүй байгаа. 2003 оны ноогдол ашгаа бүр‎эн аваагүй байна. Эрдэнэтээс авах сүүлийн хоёр жилийн ноогдол ашгаа даруухнаар, үйлдв‎эрт нэг хэсэг нь үлдэнэ, нэг хэсгийг нь үйлдвэрийн 49 хувийг эзэмшигч талдаа өгнө гэж дунджаар 3 хувааж тооцвол манайд ир‎эх нь багаар бодоход 60 гаруй сая доллар болж байна.


Эрд‎энэтийн сүүлийн хоёр жилийн ноогдол ашиг зэсгийн үнийн өсөлтөөс шалтгаалаад жил бүр 100 орчим сая доллар байгааг сануулахад илүүд‎эхгүй байх. Гэхдээ энэ бол бас  зүгээр авч яаж үр‎эх талаар уралдаан зарлахад зориулагдсан мөнгө биш. Хамтарсан үйлдвэрийн зөвлөл шийдвэр гаргана. 


Засгийн газар ноогдол ашгийн талаар ямар байр суурь баримтлахаа тодорхойлно. Би хувьдаа сая бодлогоо  тодорхойлж хэллээ  г‎эж бодож байна. Хэрэв бид зүй зохистой шийдэж чадахгүй бол уг мөнгө үйлдвэртээ хүүгүй зээл болоод ашиглагдаад байж л байг. Т‎эгээд ч зэсийн дэлхийн зах зээлийн үнэ оргилдоо хүрч мөд уруудаж эхлэх төлөвтэй байгааг бас сануулъя.


Энэ санааг би дэвшүүлэхдээ байгаа ‏юмны учир олддог хэмээх өвгөдийнхөө санаанд тулгуурлаж хэллээ. Бид‎энд Эрдэнэт‎ээс өөр ноогдол ашиг хуваачих газрууд ч гарч ирнэ. Хамгийн гол нь тэвдэлгүй, агдалгүй, хоосон улс төр хийж улс гэрээ нураачихгүй байхад учир нь олдоно.


Өвгөд г‎эснээс Монголчууд та бид ир‎эх жил Их Монгол улсынхаа 800 жилийн ойг т‎эмдэглэнэ. Өвгөн буурал Чингис хаанаа төрийн ордныхоо өмнө зална. Ямар ч орон их ‎эзэн Чингисийг Монголоос өөр, үр хойчоос нь өөр төрийн ордныхоо хоймор залж чадахгүй. Бид л чадна.


Одоогоос найман зууны хойно ч, найман зууны өмнө ч их ‎эзэн Чингис хаан шиг их газар нутгийг ‎эзэгнэж, их төрийг байгуулсан түүх хүн төрөлхтөнд өөр тохиосонгүй. Монголчууд их ойгоо өргөн дэлг‎эр, учир утга төгөлдөр тэмдэглэх болно. Өвгөдийн минь ариун сүнс бас баярлана. 


Өнөөгийн д‎элхий орчлон найман зууны өмнөхөөс өөр болж байна. Хүчний болон сонирхлын дахин хуваарилалт явагдаж байна. Хөгжлийн төв манай бүс нутаг руу шилжиж байна. Эн‎э нөхцөлд Монгол улс, монголын ард түм‎эн, төр засаг юу  хийх, яаж ажиллаж амьдрахаа тод харах хэрэгтэй болж байна. Тэр билгийн хараа хурц, Монгол төрийн бодлогын чагт чанга байна. Цаашид ч тийм байна гэдэгт итгэж байна. 


Монгол улс мандан бадраг. Баярлалаа. 


Ц.Нямдорж: -Ерөнхий сайдад баярлалаа. Одоо Улсын Их Хурал дахь МАХН-ын бүлгийн ахлагч Д.Идэвхтэн үг хэлнэ.


Д.Идэвхтэн: -Монгол Улсын Ерөнхийлөгч өө! 

Монгол Улсын Их хурлын дарга аа!


Монгол Улсын Ерөнхий сайд аа!


УИХ, Засгийн газрын гишүүд ээ!

Хатагтай, ноёд оо!


УИХ-ын ээлжит 2004 оны сонгуулийн үр дүнгээр байгуулагдсан УИХ, Засгийн газар үйл ажиллагаагаа явуулж буй жил гаруйн хугацаанд манай орны нийгэм, эдийн засаг, улс төрийн амьдралд олон онцлог үйл явдал болж өнгөрлөө. 


Монгол Улсын Ерөнхийлөгчийн болон УИХ-ын 65 дугаар тойргийн нөхөн сонгууль хуулийн дагуу амжилттай явагдаж, МАХН-аас нэр дэвшигчдийн төлөө сонгогчдын олонх нь саналаа өгсөн нь манай орны иргэд, сонгогчид МАХН-д урьдын адил өндөр итгэл найдвар хүлээлгэж байгаагийн баталгаа боллоо. 


УИХ дахь МАХН-ын бүлэг нь төрийн тогтвортой байдлыг хангаж, эрх зүйт нийгмийг төлөвшүүлэх, улс орныхоо хөгжлийг хурдасгах, хүн амынхаа амьжиргааны түвшинг дээшлүүлэхэд чиглэсэн бодлогыг баримтлан ажиллаж ирлээ. 2004 оны 10 дугаар сараас хойшхи хугацаанд УИХ-аас батлан гаргасан улс төр, эдийн засаг, нийгмийн хүрээний хууль, шийдвэрүүдэд манай намын энэхүү бодлого тусгалаа олсон гэж үзэж байна.


МАХН-тай Засгийн газрыг хамтран байгуулалцсан “Эх орон-Ардчилал” эвсэл зөвшилцлөөс ухарч задарснаас хойш үүссэн улс төрийн хямралт байдлыг хохирол багатай гэтлэн давахад чиглэсэн бүхий л үйл ажиллагаа, түүний дотор МАХН-ын бүлэгт УИХ-ын зарим гишүүд нэгдэн орсон, бас Ардчилсан намын 25 гишүүнтэй бүлэг үүссэн зэрэг нь төрийн болон нийгмийн тогтвортой байдлын төлөө УИХ дахь МАХН-ын бүлгээс баримтлан ирсэн бодлогын илрэл байсан юм. 

УИХ-д бий болсон Ардчилсан намын бүлгийн асуудлыг Монгол Улсын Үндсэн хуулийн цэц 2005 оны 9 дүгээр сарын 30-ний өдөр авч хэлэлцээд уг бүлэг үүссэн нь Монгол Улсын Үндсэн хуулийг зөрчсөн байна гэсэн шийдвэр гаргалаа. Энэ нь улс төрийн шинэ нөхцөл байдлыг бий болгож, биднээс улам илүү ухаалаг бодлого, үйл ажиллагаа шаардаж байна. 

УИХ-д олонхи байхгүй, хамтарч, зөвшилцөж олонхийг бий болгож байгаа өнөөгийн нөхцөл байдлыг эерэгээр ашиглаж чадвал хууль эрх зүйн шинэчлэлийг эрчимжүүлэх, магадгүй консенсусаар шийдвэрлэвэл үр дүнтэй байх олон асуудлыг, тухайлбал; засаг захиргаа нутаг дэвсгэрийн хуваарь, сонгуулийн шинэ тогтолцоо, татварын шинэ орчин, нийгмийн хамгааллын шинэ бодлого зэргийг цаг алдалгүй шийдвэрлэх боломж байна.


Хэрэв энэ боломжийг зөв ашиглаж чадахгүй бол бие биедээ чөдөр тушаа тавьсан, шийдвэр гаргаж чаддаггүй, цаг хугацаа алдсан байдалд хүрнэ. Цаг хугацаа алдах нь улс орны хөгжилд хохиролтойг Та бид сайн мэднэ. УИХ-д суудал бүхий зарим улс төрийн хүчний дотоод зөрчлийн улмаас төр засгийн үйл ажиллагаа доголдох, тулгамдсан асуудлыг шийдвэрлэхгүй удаашрах, аар саар асуудлаар хөөцөлдөх зэргээр цаг хугацаа алдах явдал тохиолдолж байна. Ийм учраас хамтаран ажиллаж, төвөгтэй асуудлыг эв эеээр шийдвэрлэж, цагийг хожсон, хөгжлийг хурдасгасан үр дүнд хүрэхийг МАХН-ын бүлэг уриалж байна. МАХН-ын бүлэг цаг хугацааг хожсон, хөгжлийг хурдасгасан хувилбарын төлөө байгаа гэдгээ дахин илэрхийлж байна.


Хүн ам цөөн, эмзэг эдийн засагтай манай улсын хувьд төр засгийн бүх шатны байгууллагын бүтэц, зохион байгуулалт цомхон чадварлаг, мэргэшсэн, үйл ажиллагаа нь шуурхай байх явдал онцгой чухал юм. Энэ талаар Та бид их ярьдаг боловч амьдрал дээр бодитой хэрэгжүүлсэн зүйл бага байна. 


УИХ дотоод бүтэц, зохион байгуулалтаа оновчтой болгож байнгын хороодын тоог цөөрүүлэх, УИХ-ын гишүүд хуулийн болон аливаа шийдвэрийн төсөл санаачлах эрхийг өргөтгөх, нийгмийн амьдралд байгаа аливаа асуудлыг жижиг гэхгүйгээр шуурхай хэлэлцэж шийдвэр гаргаж байх зэргээр хууль тогтоох үйл ажиллагааны шуурхай байдлыг хангах хэрэгтэй байна.


Монгол Улсын хууль, тогтоомжийг 2008 он хүртэл боловсронгуй болгох Үндсэн чиглэлд заасан хуулиудын дөнгөж 16 хувийг хэлэлцээд байна. Үндсэн чиглэлд заагаагүй ч гэсэн заавал хэлэлцэх ёстой олон асуудлууд байгаа, хийх ажил их байна. Энэ баримт нь УИХ-ын гишүүд Та бид урьд урьдаас улам илүү шаргуу, өндөр ачаалалтай ажиллах шаардлагатайг нотлон харуулж байна. Үүний зэрэгцээ гүйцэтгэх засаглалд тавих хяналтыг ч сайжруулах хэрэгтэй байна. Зөвшилцөл гэдэг нь хяналтгүй байх гэсэн үг биш учраас Үндсэн хуулиар олгогдсон хянах эрхээ УИХ ягштал хэрэгжүүлэх ёстой.

Өнөөгийн Засгийн газар, Яам агентлаг, орон нутгийн төрийн захиргааны байгууллагуудын орон тоо, бүтэц, зохион байгуулалт өмнөхөөсөө илт нэмэгдсэн, хүнд суртал газар авсан зэргийг иргэд, сонгогчдын зүгээс шударгаар шүүмжилж байгаа нь зүй ёсны хэрэг мөн.

Төрийн албан хаагчдын тогтвор суурьшил хангалтгүй, сонгуулийн үр дүн, бусад шалтгаанаар төрийн мэргэшсэн албан хаагчдыг хууль зөрчиж олноор нь халж өөрчлөх, нарийн мэргэжил шаардсан ажил дээр мэргэжлийн бус хүнийг намын харъяаллаар томилж ажиллуулдаг явдал газар авч байна.

Боловсон хүчний мэдлэг чадвар, дадлага туршлагаас төрийн ажлын үр дүн шууд шалтгаалдаг. Иймд төрийн албаны чадварлаг, мэргэшсэн, хүнд сурталгүй шуурхай бас тогтвортой ажиллагааг хангахад Засгийн газар онцгой анхаарах шаардлагатай байна.

Хүнд суртал, нүсэр удирдлага, оновчтой шийдвэрийг түргэн гаргаж чадахгүй байгаа энэ байдал нь улс орны эдийн засгийн амьдралд ч хүндрэл учруулахад хүргэж байна. 2005 он гарсаар манай улсын эдийн засгийн өсөлтийн хурдац саарч, аж үйлдвэрийн бүтээгдэхүүний үйлдвэрлэл, түүний дотор боловсруулах аж үйлдвэрийн үйлдвэрлэл 30 шахам хувиар буураад байна. 

Нефть бүтээгдэхүүний үнэ өссөнөөс өргөн хэрэглээний бараа, ажил үйлчилгээний үнэ тариф огцом нэмэгдэж байна. Гэтэл төрийн албан хаагчдын цалин, өндөр настны тэтгэвэр, тэтгэмжийн өсөлт, үнийн өсөлтөөс ихээхэн хоцорч байна. 2004 онд инфляц 4 орчим хувь байсан бол 2005 онд 11.7 хувь болж бараг 3 дахин өсөөд байна. Өнгөрсөн хугацаанд цалин, тэтгэвэр бараг нэмэгдээгүй гэж хэлж болно. Энэ нь иргэдийн бодит орлого амьжиргааны түвшин тэр хэмжээгээр буурсныг л харуулж байна.

Эрхэм гишүүдээ!

Намрын чуулганы хугацаанд Монгол Улсын 2006 оны Төсвийн төсөл, Монгол Улсын эдийн засаг, нийгмийг 2006 онд хөгжүүлэх үндсэн чиглэл, Төрөөс баримтлах мөнгөний бодлого, Монгол Улсын Их Хурлын сонгуулийн тухай, Татварын багц хуульд нэмэлт, өөрчлөлт оруулах тухай, Ашигт малтмалын хуульд нэмэлт, өөрчлөлт оруулах тухай зэрэг асуудал хэлэлцэхээр төлөвлөөд байна.

Монгол Улсын 2006 оны Нийгэм, эдийн засгийн үндсэн чиглэл, Улсын төсвийг хэлэлцэн батлах үеэр төр засгийн бүх шатны байгууллагын бүтэц, орон тоог оновчтой тогтоож, нүсэр бүтцийг цомохтгох, төсвийн орлогын бүрдүүлэлт, зарцуулалтыг төлөвлөхдөө төсөв хэмнэх, зардлыг хямдруулах, цалин, тэтгэврийг нэмэгдүүлэх, иргэдийн амьжиргааны түвшинг дээшлүүлэх зэрэг асуудлыг тусгах нь тулгамдсан зорилт болоод байна. Энэ талаар амлалт, ажил хоёр ихээхэн зөрж байгаад дүгнэлт хийж тодорхой арга хэмжээ авах хэрэгтэй байна.

Төсвийн байгууллагын удирдлага санхүүжилтын тухай хуулийг мөрдөөд 3 жил гаруй хугацаа өнгөрлөө. Энэ хууль хэрэгжиж эхэлснээр төсвийн зарцуулалтад тавих хяналтыг тодорхой болгож үр ашиггүй зардлыг багасгах эрх зүйн орчинг бүрдүүлж, төсвийн удирдлага санхүүжилтын шинэ зарчмыг нэвтрүүлж Монгол Улсын эдийн засагт шинэчлэл хийсэн. Гэвч уг хуульд эргэж авч үзэх зарим асуудлууд байгаа юм. Уг хуульд нэмэлт, өөрчлөлт оруулах төслийг хэлэлцэхдээ уг хуулийн хэрэгжилтийн 3 жилийн ажлын үр дүнг нухацтай авч үзэж орон нутгийн бие даан ажиллах боломж, санаачлагыг нэмэгдүүлэх, төсөв захирагч нарын эрх үүргийг улам тодорхой болгох, төсвийн гэрээний үүрэг хариуцлагыг дээшлүүлэх талаас нь илүүтэй анхаарах нь зүйтэй байна.

УИХ-ын чуулганаар албан татварын багц хуулинд нэмэлт, өөрчлөлт оруулахдаа татварын харилцааны эрх зүйн зохицуулалтыг иж бүрэн судалж, татварын суурийг өргөтгөх, татвар тэгш, шударга байх зарчмыг хэрэгжүүлэх, гадаад, дотоодын хөрөнгө оруулалтыг ялгаварлахгүй байх зэрэгт анхаарах нь зүйтэй гэж УИХ дахь МАХН-ын бүлэг үзэж байгаа. Өнөөгийн татварын тогтолцоонд татварын хөнгөлөлт, чөлөөлөлтийн хэлбэр нь санхүүгийн зохицуулах үүргээ бага гүйцэтгэж, татвараас зайлсхийх зохисгүй үйлдлийг бий болгож байгааг ч арилгах хэрэгтэй байна.

Хүн амын өдөр дутмын өргөн хэрэглээний бараа, эрчим хүч, шатахууны үнэ байнга өсч, хүн, малын халдварт өвчин, шувууны ханиад гарч улсын төсвийн төлөвлөгдөөгүй зардлууд гарч байна. Хөдөөгийн эмнэлэг сургуульд энэ онд төлөвлөсөн хөрөнгө дулаан цахилгааны зардлаа нөхөж чадахгүй болж байгаа тухай шүүмжлэл их гарч байна. Үүнтэй холбогдуулж 2005 оны төсвийн тодотголыг цаг алдалгүй хийж он дамжсан өр авлага гаргахгүй байх талаар анхаарах шаардлага гарч байна.

Ирэх оны төсөв, үндсэн чиглэлийг хэлэлцэж батлахдаа өмнө хүрсэн ололт амжилтаа бататгаж, төсвийн үндсэн тэнцвэр, үр ашгийн шалгуур үзүүлэлтүүдийг сайжруулахад онцгой анхаарах нь зүйтэй байна. Улсын төсөв нь амьдралаас урган гарч байгаа зайлшгүй хэрэгцээг аль болох хангах, гэхдээ орлого, зарлага нь баланслагдаж баталгаажсан, бодитой хэрэгжих үндэстэй байх учиртай. 

Улс орны эдийн засаг, санхүүгийн чадавхийг сайтар тооцож уялдуулсан, дотоод гадаад эх үүсвэрүүд нь баталгаажсан байхад УИХ дахь МАХН-ын бүлэг онцгой анхаарах болно.

Засгийн газар Олон улсын банк, санхүүгийн байгууллагуудтай бодлого, үйл ажиллагаагаа оновчтой уялдуулан зохицуулж, тэдний дэмжлэг туслалцааг авч ажиллах зайлшгүй шаардлагатай. Манай улсыг дэмжиж хамтран ажилладаг, хөгжлийн албан ёсны тусламж үзүүлдэг улс орнуудтай сүүлийн хоёр жилд тогтсон уламжлалын дагуу нэгдсэн журмаар зөвлөлдөөгүй байгаа нь гайхшрал төрүүлж байна.

Хандивлагчдын дэмжлэг, тусламж бидэнд хэрэггүй болчихсон гэж үзэх арай л болоогүй санагдаж байна.

Олон улсын банк санхүүгийн байгууллагаас манай улсад үзүүлэх зээл, буцалтгүй тусламжийн үр өгөөжийг сайжруулан, нийгмийн баялаг бий болгох, үйлдвэрлэлийг хөгжүүлэх, ард иргэдийн аж амьдралыг дээшлүүлэхэд шууд нөлөөлхүйц үр дүнтэй ашиглахад онцгой анхаарах хэрэгтэй байна.

Нийгмийн даатгалын болон халамж үйлчилгээний асуудалд энэ намрын чуулган онцгой анхаарал хандуулах ёстой гэж манай намын бүлэг үзэж байна.

Нийгмийн өмч, баялгийг бүтээхэд гар бие оролцож, бодитой хувь нэмэр оруулж эдүгээ 70-аас дээш настай болсон 1995 оноос өмнө өндөр насны тэтгэвэрт гарсан ахмадуудын тэтгэврийн зөрүүг арилгах талаар тэдний тавьж байгаа шаардлагыг УИХ, Засгийн газар шийдвэрлэхээс өөр аргагүй гэж үзэж байна. Нийгмийн даатгалын сангийн тодорхой хувийг төр бүрдүүлж байгаагийн хувьд дээрх 120 мянган хүний тэтгэврийн зөрүүг арилгахад улсын төсвөөс гаргаж байгаа хөрөнгийн тодорохой хувийг зарцуулж болох юм гэж МАХН-ын бүлэг үзэж байна.

Шинээр гэр бүл болсон залуучуудад тэтгэмж олгох асуудлыг 2006 оны төсвийн хүрээний мэдэгдлийн тухай хуульд тусгагдсаны дагуу 2006 оны улсын нэгдсэн төсөвт тусгах нь зүйтэй байна.

УИХ-ын сонгуулийн тухай хуульд намрын чуулган ихээхэн ач холбогдол өгч, улс төрийн намууд сонгогч олон түмний саналыг нухацтай хэлэлцэж батлана гэдэгт найдаж байна.

Тэрчлэн Авилгын эсрэг хууль, Ашигт малтмалын тухай хуулиудыг шинэчлэн өөрчлөх зэрэг нийгмийн зүгээс хүсэн хүлээж байгаа асуудлыг цаг алдалгүй шийдвэрлэхэд энэ удаагийн чуулган онцгой анхаарах ёстой.

Үндэсний радио, телевизийг төрийн мэдлээс гаргаж, олон нийтийн статустай болгож “Үндэсний олон нийтийн радио, телевизийн тухай” хуулийг өмнөх чуулганаараа бид баталсан билээ. Тэгтэл уг хуулийн хэрэгжилт муу, Үндэсний радио, телевизийн Үндэсний Зөвлөлийг хуулийн дагуу томилж ажилд оруулаагүй байгаад дүгнэлт хийж, уг асуудлыг даруй шийдвэрлэх ёстой гэж үзэж байна.

УИХ-ын эрхэм гишүүд ээ !

Улс төрийн шинэ нөхцөл байдалд УИХ дахь МАХН-ын бүлэг улс орныхоо улс төр, нийгэм, эдийн засгийн тулгамдсан зорилтуудыг шийдвэрлэхэд парламентад хамгийн олон суудал бүхий намын хувьд бусад намуудтай зөвшилцөх зарчмыг баримтлан аливаа асуудлыг улс орон, ард түмнийхээ эрх ашгийн үүднээс шийдвэрлэх  чиглэлийг баримтлан ажиллах болно.

Эх орон, ард түмнийхээ өмнө хүлээсэн өндөр хариуцлагаа гүнээ ухамсарлаж Монгол орноо хөгжүүлэх үйлсэд оюун ухаан, хүч чадлаа бүрэн дайчилж эв эеэ дээдлэн ажиллахыг Та бүхэнд уриалж байна.

Сайн үйлс бүхэн дэлгэрэх болтугай.

Анхаарал тавьсанд баярлалаа


Ц.Нямдорж: -Баярлалаа. Одоо Улсын Их Хурал дахь Ардчилсан намын бүлгийн ахлагч Р.Гончигдорж үг хэлнэ.
Р.Гончигдорж: -Монгол Улсын Ерөнхийлөгч өө,

                                     -Монгол Улсын Их Хурлын дарга аа,

                          -Монгол Улсын Ерөнхий сайд аа,

                          -Улсын Их Хурал, Засгийн газрын эрхэм гишүүд ээ,

                          -Эрхэм зочид, хатагтай ноёд оо,

Дөрөвдэх удаагийн УИХ-ын хоёр дахь жилийнхээ намрын чуулганыг өнөөдөр нээж байна. Энэхүү чуулганаар Монгол Улсын 2006 оны төсөв, 2006 онд нийгэм, эдийн засгийг хөгжүүлэх Үндсэн чиглэл, мөнгөний бодлогыг бид хэлэлцэж баталлаа. Энэ жил Засгийн газрын хөтөлбөрийг хэрэгжүүлэх, Засгийн газар тодорхой зорилтын хэрэгжилтийг хангахад чиглэсэн онц ач холбогдолтой жил юм. Энэ жил Үндсэн чиглэлийг хэрэгжүүлэхэд Засгийн газар мөрийн хөтөлбөрөө хэрэгжүүлэхэд улам эрчтэй, ажил хэрэгч байхыг шаардсан ийм он жил бидний өмнө зогсож байна. Чухамхүү бидний энэ чуулганаар батлах төсөв, Үндсэн чиглэлүүд, мөнгөний бодлого үүнд чиглэх ёстой юм.

Ард түмэн УИХ-аас, Засгийн газраас ихийг хүлээж байна. Эдийн засгийн өсөлт нь амьдралын дээшлэл, ядуурал, ажилгүйдлийн бууралтыг дагуулсан өсөлт байх учиртай юм. Ийм ч агуулгаар бид эдийн засгийн өсөлт, амьжиргааны өсөлт хоёрыг хооронд нь уясан нийгэм, эдийн засгийн цогц бодлогыг хэрэгжүүлэх шаардлага бидний өмнө тулгарч байна.

Цалин, тэтгэвэр тэтгэмжийг нэмэгдүүлэх, хүүхдээр дамжуулж өрх гэрийг дэмжих, залуусаа дэмжих, ард иргэдээ орон сууцтай болгох гэсэн олон хөтөлбөрүүд өнөөдөр энэ төсвийн бодлогын нэг зангилаа асуудал болох ёстой гэж үзэж байна. Амьжиргааны өртгийг нэмэгдүүлдэг түүнд гол нөлөөлөх хүчин зүйлүүдийг сааруулах бодлого ч Монгол Улсын төсвийн бодлогын нэг салшгүй хэсэг болох ёстой гэж УИХ дахь Ардчилсан намын бүлэг үзэж байна. Энэ чиглэлд ялангуяа үнийн өсөлтийг эрэлт нийлүүлэлтийн хангалтын доголдлоос болж хөөрөгддөг тэр хүчин зүйлүүдийг улсын төсвийн бодлогоороо саармагжуулахаар улсын төсвийн төсөлд тусгагдсан зүйлүүдийг бид дэмжиж байгаа юм.

Боловсрол нь хүн өөртөө ажлын байр бий болгох хэрэгсэл, байгаа ажлын байрт тохирч чаддаг байх хэрэгслэл гэсэн агуулгаараа шинэ бодлогыг биднээс шаардаж байна. Монгол Улсын Засгийн газрын мөрийн хөтөлбөрт мэдээлэл технологийн хөтөлбөрийг, англи хэлний хөтөлбөрийг, мэргэжлийн боловсролын хөтөлбөрийг тусгасан явдал нь шууд үүнтэй холбоотой юм.

Монголын баялаг өнөөдөр өнөөдөр дэлхийн нийтэд нээлттэй байгаа шиг дэлхий нийтийн баялаг Монголчуудын өмнө нээлттэй байж Монголчууд дэлхийн хөдөлмөрийн зах зээл дээрээс өөрөө ажил олж авч түүнийгээ хийж гүйцэтгэж өөрийнхөө амьжиргааг сайжруулах хэрэгслэл болгож чаддаг тийм хүчин зүйлийг бид бий болгох шаардлагатай байна. Чухам үүнд өнөөдөр мэдээлэл холбооны технологийн хөгжил, англи хэлний чадамж мэргэжлийн боловсролын зүй зохистой сургалтын тогтолцоо хаяглагдан хийгдэх ёстой юм. Энэ чиглэлд Монгол Улсын Ерөнхий сайдын санал санаачилга болгож байгаа ирээдүйд чиглэсэн хөгжлийн сангийн зориулалт хаяглагдаж байх ийм бодлого томьёологдсон бид талархалтай байна, энэ бодлогыг бид дэмжиж байна.

Байгалийн баялаг бол бүх ард түмний баялаг. Эндээс бүгд хүртэх хэрэгтэй, ингэж хүртэхийг шаардах эрхтэй, ингэх шаардлага нь шударга шаардлага юм. Чухамхүү үүнийг төр өөрийн зохицуулалтаар, төр өөрөөрөө дамжуулж төр өөрийнхөө сангаар дамжуулж үүнийг хэрэгжүүлэх бүрэн боломжтой юм. Ийм ч учраас ашигт малтмалын салбар дахь өнөөгийн байгаа олон бэрхшээлийг, олон дутагдлыг олон далдмал байгаа зүйлийг ил тод болгох явдал зайлшгүй нэг чухал зүйл юм. Энэ чиглэлд ашигт малтмалын салбар дахь ил тод байдлыг хангах, олон улсын системд хамрагдах төдийгүй өөрийн дотоод ил тод байх тэр зарчмыг бий болгох нь өнөөгийн тулгамдсан асуудал болж байна.

Өнөөдөр лицензийн мэдээллийн ил тод байдал, лицензийн харилцан гүйлгээний хяналтын тогтолцоо, олзворлолтын хэмжээ, нөхөн сэргээлтийн байдлуудын талаар ил тод байдал нь ард иргэдийн, энэ баялгийн эзэн болсон олон түмний хяналтыг энэ рүү чиглүүлэх чухал хүчин зүйл байна гэдгийг онцлон тэмдэглэж байна. Энэ чиглэлд бодитой алхам хийхийг Ардчилсан намын бүлэг цаашид тууштай санаачлагч нь байж дэмжигч нь байж ажиллах ийм бодлогыг тодорхойлж байна.

Дашрамд дурдахад гадаад, дотоод гэдэг ялгааг өнөөдөр өөрөө харж, хөрөнгө оруулалтыг гадаад дотоодын хөрөнгө оруулалтын гэдгээр нь биш аль салбарт хөрөнгө оруулалт орж байна вэ гэдгээр нь татварын болон бусад хөнгөлөлт чөлөөлөлтийг ярьдаг болох нь зүйтэй гэж үзэж байна. 

Сүүлийн 10 жил үндсэндээ өөрчлөгдөөгүй байсан татварын багц хуулийг энэ чуулганаараа бид шинэчлэх гэж байна. Энэ татварын шинэтгэлийн гол суурь бодлого нь хүн амын бодит орлогыг нэмэгдүүлэх, эдийн засагтай илүү чөлөөт байдлыг бий болгох, татварын дарамтыг бууруулахад чиглэж байна гэж ойлгож байна. Үүнд чиглэх ёстой гэж үзэж байна.

Олон шатлал тогтолцоог нэг шатлал руу хөтлөх чиглэлд энэ татварын одоогийн шинэтгэл томоохон алхам болох ёстой гэж үзэж байна. Татварын дарамт нь зөвхөн тоон утгаараа илэрхийлэгддэг дарамтаас гадна өөр нэг том дарамт өнөөдөр бизнес эрхэлдэг хүнд, бизнес эрхлэгчдэд байдаг юм. Энэ бол татвар ногдуулалт, татварын хяналтаар дамжиж бизнес эрхлэгчдэд бий болгож байдаг хамгийн том хүнд суртал юм. Энэ хүнд суртал нь бизнес эрхлэхийг саад тотгор болгох төдийгүй татвар өөрөө шударгаар цугларч, татвар өөрөө шударгаар орж ирдэг байх, татвараа шударгаар төлөгчид байхад хамгийн том дарамт болж байгаа ийм саад тотгор юм. Энэ саад тотгорыг арилгахад УИХ энэ татварын багц хуулинд тавих бодлогоо, түүний анхаарах анхаарлаа хандуулна гэдэгт бид эргэлзэхгүй байна.

Бид цаашдаа татвар төлөгчид шударгаар татвараа төлөх орчин нөхцөлийг бүрдүүлэхдээ бас өмнө нь татварын харилцаанд явж ирсэн олон бэрхшээлүүдийг нэг мөр арилгах нэг бодлогыг бодох ёстой юм. Энэ магадгүй татварын өршөөл үзүүлэх асуудлыг авч үзэх шаардлагатай байж болох юмаа гэдэг санааг хэлж байгаа юм.

Зах зээлийн эдийн засагт шилжсэн орнууд ийм арга хэмжээг нэг удаагийн арга хэмжээ авч хэрэгжүүлсэн нь татварын шударга төлөлт, татварын харилцаанаас бий болж аж ахуй эрхлэгчдэд үүсдэг дарамтыг арилгах нэг чухал шат болсон гэдгийг өнөөдөр үнэлж дүгнэдэг юм. 

Бид Улс төрийн намуудынхаа хуулийг өнгөрсөн чуулганаар шинэчлэн баталсан. Энэ чуулганаараа Сонгуулийн хуулийг шинэчилж, Сонгуулийн байгууллагын хуулийг бүхэлд нь шинэчлэх ийм том ажлыг бид хийхээр нэгэнт зөвшиж энэ чиглэлд хамтарсан төслөө боловсруулж ажлын хэсэг ажиллаж байна. 

15 жилийн хугацаанд энэ чиглэлд бид алдаа оноо аль аль нь байсан. Зөв буруу хандлага зэрэгцэж ирсэн, одоо зогсоохгүй бол ардчилалд өөрт нь ухралт болох, ардчилалд өөрт нь том цохилт, гарз учирч болзошгүй тийм хандлага өнөөдөр байна, цаашаа улам гүнзгийрэх хандлага байна. Сонгуулийн утга учир нь тухайн гишүүн сонгогдож гарч ирэхдээ биш юм. Сонгуулийн утга учир нь аль нэг нам ялж гарч ирлээ гэдэгтээ биш юмаа. Сонгуулийн утга учир нь ард түмэн өөрийнхөө төрийг өөрөө байгуулж байгаа юмаа гэдэгтэй оршино. Чухамхүү сонгуулийн хуулийн шинэтгэл үзэл санаа энэ зарчим энэ ойлголтонд бүрнээ нийцсэн шинэ хуультай болоход бид бүх талаар өөрсдийн хууль тогтоогчийн хүсэл зоригоо чиглүүлэх учиртай юм. Энэ нь сонгогч бүрийн хүсэл зориг, санал эцсийн дүнд шингэж орж чадсан байх ёстой гэсэн үг юм. Эцсийн дүнг тодорхойлж чаддаг байх ёстой гэсэн үг юм. Тухайлбал, өнөөдөр 24 дүгээр тойргийн сонгогчид 15 сарын дараа өөрийн хүсэл зоригийг өөрийн үзэл санааг, өөрийн төлөөллийг УИХ-д оруулж чадлаа. Энэ бол өнөөдөр байгаа сонгуулийн хуулийг улам боловсронгуй болгохыг шаардаж байгаагийн зөвхөн нэг жишээ юм.

Төсөлд сонгуулийн паралель буюу холимог тогтолцоог сонгосон нь мөн үүнд чиглэж байгаа юм. Бид импертив мандаттай депутатын зарчмаас татгалзаж ард түмний элч төлөөлөгчийн хувьд бүх ард түмний эрх ашгийг нэгдмэл илэрхийлэх УИХ-ын гишүүд сонгогддог Үндсэн хуулийн зарчимтай. Чухамхүү үүнд мөн энэ сонгуулийн паралель тогтолцоо чиглэж байгаа юм. Энэ паралель тогтолцоо нь 38:З8 гэсэн энэ харьцаагаар тогтоогдохыг Ардчилсан нам дэмжиж байгаа юм. Энэ нь цаашдаа сонгогчдыг зөв төлөвшүүлэх, улс төрийн намуудыг зөв төлөвшүүлэх, өнөөдрийн буруу төлөвшил, тэр нь цаашдаа хээл хахууль, авилгал, шударга бус үйл ажиллагааны эх сурвалжийг сонгуулиас эхэлж бий болгох энэ үйл явцад таслан зогсоох чухал алхам болох юм.

Улс төрийн намын болон сонгуулийн санхүүжилтийн хяналтад хязгаарлал тавих, зүй тогтолцоог эдгээр хуулиар хийж өгснөөр бид өнөөдөр ард түмний эмзэглэж байгаа, санаа нь зовж байгаа хээл хахууль, авилгалтай тэмцэхэд нэг томоохон алхам болно гэж үзэж байна.

Улсын Их Хурал авилгалын эсрэг багц хуулийг нэн даруй баталж гаргах шаардлагатай байна. Энэ талаар яриад байх биш үр дүн гаргахгүй бол цаг үе биднийг уучлахгүй. Авилгал бол ардчиллыг булшилж авах хорт хавдар юм. Өнөөдөр олон сувгаар иргэд маань мэдээлэл хүлээж авах боломжтой боллоо. Энэ чиглэлд олон нийтийн радио, телевизийн хуулийг эцэслэн баталж гаргаснаас хойш түүнийг хэрэгжүүлэх шатанд бидэнд хийх ажил байна. Олон түмэн өнөөдөр жинхэнэ өөрийн телевизтэй байж төрийн хяналтаас олон түмний мэдээллийн хэрэгслийг ангижруулж чадсанаараа бидэнд парламент ил тод байж парламент ардчиллын толь байхад бидэнд ч гэсэн томоохон тустай зүйл болсон. Энэ чуулганаараа бид энэ хуулийн хэрэгжилтийг эцэслэн зохион байгуулах үүргээ шуурхай хэрэгжүүлэх шаардлагатай байна.

Эрхэм гишүүд ээ, өнөөдөр 2000 оноос хойш УИХ-ын чуулганы нээлт дээр Ардчилсан намын төлөөлөл анх удаа үг хэлж байна. 15 жилийн өмнө яг энэ үед анхны парламент Улсын Бага Хурал удирдлагадаа олонхи цөөнхийн гэхгүй намуудын төлөөллийг оруулж Засгийн газартаа ардчилсан хүчнээсээ хоёр шадар сайдын ажиллуулж Монголын Ардчилал эхэлж байсан юм. Энэ үеийг зөвшлийн ардчилал гэж хэлэх дуртай.

2004 оны сонгуулиар ард түмэн ийм зөвшлийг ийм зөвшлийн ардчиллыг хүссэн юм. Тийм учраас бид эх эвслийг байгуулж хамтарч Засгийн газраа байгуулсан. Улс төрийн өрсөлдөөнийг зөвхөн сөргөлдөөн гэж ойлгодог дутагдал нь бидэнд ихээхэн саад болж ирсэн. Энэ ч байдал нь Эх орон-Ардчилал эвслийг бутаргасан. Ардчилсан намын хувьд энэ нь томоохон сорилт болсон юм. Хариуцлага хүлээсэн улс төрийн хүчний хувьд Ардчилсан нам үүнийг давж гарч Засгийн газраа тогтвортой хадгалж мөрийн хөтөлбөртөө хэрэгжүүлэх дээд зорилгын дор даван туулах арга замыг сонгосон. Энэ чиглэлд МАХН-ын бүлэгтэй хамтарч ажилласан.

Хуулийн тодорхойгүй орчин бидэнд УИХ-д бүлэг байгуулах боломжийг олгоогүй юм. Улсын Их Хурал бүтэцгүйгээр хамтарсан Засгийн газрын мөрийн хөтөлбөрөө хэрэгжүүлэх нь онолын хувьд ч, практикийн хувьд ч боломжгүй зүйл. Энэ ч агуулгаараа МАХН-ын бүлэгт нэгдэж нэгдмэл бүтэц бий болгохоос өөр сонголт байгаагүй, энэ нь ч бидэнд үр дүнгээ өгсөн юм. Харамсалтай нь ийм нэгдсэн бүлэг байхыг зөөлөн хэлэхэд таашаахгүй байсан хүмүүс манай намд ч, МАХН-д байсан. Ардчилсан нам, түүний УИХ дахь төлөөлөл, ард түмний нийтлэг эрх ашгийг бүхнээс дээгүүр тавих зарчмыг хатуу барьж ирсэн учир бэрхшээлүүдийг давж ирсэн. 

УИХ-ын тухай хуульд нэмэлт өөрчлөлт оруулж эвсэл тарсан тохиолдолд яах вэ гэдэгт хуулиар хариу өгсөн. Цаашид ч зөвхөн сонгуулийн үр дүнд бүрэн эрх нь эхэлж байгаа УИХ дахь бүлгээс гадна явцад нь сонгуулийн эвсэл задрах, сонгуулийн дараа намууд нэгдэх, сонгуулийн дараа эвсэл зохион байгуулагдах, сонгуулийн нөхөн сонгуулийн явцуудад бүлэг бий болгох энэ зохицуулалт өнөөдөр зайлшгүй шаардлагатай байгааг бид мэдэрч байна. Чухамхүү энэ чиглэлийн эхлэлийг энэхүү УИХ-ын тухай хуульд оруулсан нэмэлт тавьсан юм. 

Бид УИХ-ын тухай хуулийн шинэтгэлдээ энэ бүгдийг зохицуулах хэрэгтэй болсон. Бид урьдаас харж чадаагүй тийм улс төрийн эгзэгтэй нөхцөл байдлыг гаргахгүй байхад бидний хийх гэж байгаа УИХ-ын тухай хуулин дахь нэмэлт өөрчлөлтүүд, УИХ-ын гишүүний эрх зүйн байдлын тухай хууль, УИХ-ын гишүүний ёс зүйн дүрэм, журмыг боловсруулахдаа бид энийг гарсан тохиолдолд нь биш гарахаас нь өмнө урьдчилан харж зохицуулах ийм хариуцлага бидэнд энэ чуулганаараа тулгарч байгаа юм.

Харамсалтай нь өнөөдөр цэц шийдвэр гаргаж бидний оруулсан УИХ-ын тухай хуульд оруулсан нэмэлт, өөрчлөлтийг Үндсэн хуулийг зөрчсөн гэсэн дүгнэлтийг дунд суудлаараа гаргалаа. Үндсэн хууль гэдэг бол улс төр эрх зүйн дээд цааз бичиг, эрх чөлөө, ардчиллын дээд цааз бичиг мөн. Энэ нь Үндсэн хуулийн үг үсэг нь Үндсэн хуулийн энэ дээд үүргээс ургуулан ойлгогдож хэрэгждэг байх зарчмыг хэлж байгаа юм. Өнөөдөр Монгол Улсын Ерөнхий сайдтай Улсын Их Хуралд эвслийн хүрээнд сонгогдсон 26 гишүүнтэй, бие дааж сонгогдсон З гишүүнтэй нийт 29 гишүүнтэй Засгийн газраа барьж байгаа улс төрийн хүчний төлөөлсөн УИХ-ын бүтэц байхгүй байна гэдэг Ардчилалд хохиролтой юм уу, ардчилалд энэ нь зайлшгүй хэрэгтэй юм. Тэгвэл ийм бүтэц байна гэдэг нь чухамхүү сонгогч олон түмэн өөрийнхөө төрийг, өөрийнхөө төлөөллөөр ажиллуулах гол механизм болж байгаагийн хувьд ардчиллын гол тулгуур юм.

Улсын Их Хуралд олонхи болоогүй нэг бүлэгтэй, З9 бие даагч гишүүнтэй ийм бүтэц ажиллуулахыг хүсэж байгаа хүсэлт бол парламентыг сулруулах, зөвхөн Ардчилсан намын хүнд байдлыг бий болгож Ардчилсан намын хүчийг сулруулах гэсэн оролдлогоосоо төрийг сулруулах гэсэн ийм л хүсэл зориг энийг Ардчилсан нам ч, энийг МАХН ч өнөөдөр хүсээгүй үүнд би итгэлтэй байна. Үндсэн хуулийн цэцийн дүгнэлтийг УИХ хэлэлцэхдээ энэ зарчим дээрээ хатуу байна гэдэгт би эргэлзэхгүй байна. Үндсэн хуулийн цэц энэ асуудлыг эцэслэн шийдвэрлэхдээ Үндсэн хуулийн дээд зарчим, Үндсэн хууль, Ардчиллын баталгаа болдог дээд зарчмаар энэ асуудлыг, мөн Үндсэн хууль ард түмний хүсэл зориг гэдгийг дээдлэх зарчмаар энэ шийдвэрээ эргэж харна гэдэгт бид эргэлзэхгүй байна.

Ирэх онд бид Монгол Улсын тулгар төр байгуулагдсаны 800 жилийн ойгоо тэмдэглэх болно. Эзэн богд Чингисийн байгуулж үүсгэсэн Монгол төрийн эрх барих дээд байгууллагын хувьд ард түмнийхээ төлөө тэдэнтэй чадварлаг шуурхай үйлчилдэг, ард түмнийхээ хяналтанд байдаг нээлттэй ил тод, хариуцлагатай байх зарчмуудаа хэлбэрэлтгүй сахих бидний дээд ёс зүйг бид баримтлах болно. Бид УИХ-ын тухай хуулиа, Сонгуулийн тухай хуулиа улам боловсронгуй болгосноороо бид эзэн Чингисийн байгуулж өгсөн тэр төрийг Ардчилсан, нээлттэй, чадварлаг болгох тэр чиглэлд нэг том шат ахиулсан тийм бэлэгтэйгээр УИХ энэ их ойгоо угтах болно.

Улсын Их Хурал дахь Ардчилсан намын бүлэг, МАХН-ын бүлэгтэй харилцан хяналт, тэнцвэржүүлэлтийн механизмаа улам боловсронгуй болгож хамтарсан Засгийн газрын мөрийн хөтөлбөрөө хэлбэрэлтгүй хэрэгжүүлэхийн төлөө, олон ургальч үзэл бодлоо уралдуулан ард түмнийхээ сайн сайхан, улс орныхоо хөгжил дэвшлийн төлөө нэгэн сэтгэлээр хамтран ажиллахыг та бүхэндээ уриалж байна.

Намрын чуулганд амжилт хүсье. Анхаарал тавьсанд баярлалаа.

Ц.Нямдорж: -Гончигдорж даргад баярлалаа. Төлөвлөсөн ёсоор Монгол Улсын Ерөнхийлөгч, Ерөнхий сайд, Улсын Их Хурал дахь МАХН-ын бүлгийн дарга Д.Идэвхтэн, Ардчилсан намын бүлгийн дарга Р.Гончигдорж нар үг хэллээ. 

Одоо бүрэн эрх нь хүлээн зөвшөөрөгдсөн хоёр гишүүний Байнгын хорооны харьяаллыг тогтоох тогтоолын төслийг батлуулъя. Төслийг уншъя. Байнгын хорооны гишүүнээр батлах тухай.

Монгол Улсын Их Хурлын тухай хуулийн 28 дугаар зүйлийн 1 дэх хэсэг, Монгол Улсын Их Хурлын гишүүний Эрх зүйн байдлын тухай хуулийн 7 дугаар зүйлийн 1 дэх хэсгийн 5 дахь заалт, өөрсдийнх нь гаргасан хүсэлтийг үндэслэн Монгол Улсын Их Хурлаас ТОГТООХ нь:

Улсын Их Хурлын гишүүн З.Энхболдыг Аюулгүй байдал, гадаад бодлогын, Мэдээлэл, харилцаа, холбоо, технологийн хөгжлийн болон Эдийн засгийн байнгын хорооны гишүүнээр, Улсын Их Хурлын гишүүн М.Энхболдыг Аюулгүй байдал, гадаад бодлогын, Төрийн байгуулалтын болон Төсвийн байнгын хорооны гишүүнээр тус тус баталсугай.

Энэ тогтоолыг 2005 оны 10 дугаар сарын З-ны өдрөөс эхлэн дагаж мөрдөнө гэсэн томьёололтой тогтоолыг баталъя гэдгээр санал хураалт явуулъя.

Зөвшөөрсөн 63

Татгалзсан 2

Бүгд 65 –96.9 хувийн саналаар батлагдлаа.

Редакцийг сонссон гэж ойлгож байгаа. Улсын Их Хурлын намрын чуулганы нээлтийн ажиллагаа өндөрлөж байгааг мэдэгдье.

Соронзон хальснаас буулгасан:

Хуралдааны нарийн

бичгийн дарга






Г.НАРАНТУЯА

